
«2023 ԹՎԱԿԱՆԻՆ ԱԴՐԲԵՋԱՆԻ ԿՈՂՄԻՑ ԱՐՑԱԽԻ ՊԵՏԱԿԱՆՈՒԹՅԱՆ 

ԵՎ ԱԶԳԱԲՆԱԿՉՈՒԹՅԱՆ ԴԵՄ ԻՐԱԿԱՆԱՑՎԱԾ ՏԵՂԵԿԱՏՎԱԿԱՆ 

ՊԱՏԵՐԱԶՄԸ» 

Սույն հետազոտությունն ֆինանսավորվել է Շվեդական ինստիտուտի կողմից1։  

Ծրագրի անվանում՝ «iԴիմակայունություն: Ժողովրդավարական գործընթացների և մեդիագրագիտության 

ամրապնդում»  

Ծրագրի հայաստանյան ղեկավար և տեքստի խմբագիր՝ Վահրամ Տեր-Մաթևոսյան2 

“The Information Warfare Conducted by Azerbaijan Against the Statehood and Society 

of Artsakh in 2023” 

This project is funded by the Swedish Institute․  

Project title: “iResilience: Strengthening Democratic Practices and Media Literacy”. 

Program lead in Armenia and editor of the text: Vahram Ter-Matevosyan 

                                                           
1 Disclaimer. “The analyses, interpretations, and opinions expressed in this text are solely those of the author and research participants 

and do not represent the official positions or views of the Swedish Institute or the American University of Armenia. Neither institution 

assumes any responsibility or liability for the content, accuracy, or use of the information contained herein, and inclusion of any 

statements or conclusions should not be interpreted as endorsement by either institution.” 

Վերապահում․ «Այս տեքստում ներկայացված վերլուծությունը, մեկնաբանությունները և կարծիքները բացառապես 

հեղինակինն են ու հետազոտության մասնակիցներինը և պարտադիր չէ, որ արտացոլեն կամ ներկայացնեն Շվեդական 

ինստիտուտի կամ Հայաստանի Ամերիկյան Համալսարանի պաշտոնական դիրքորոշումները կամ տեսակետները։ Սույն 

տեքստի բովանդակության, ճշգրտության և տեղեկության օգտագործման վերաբերյալ երկու հաստատությունները որևէ 

պատասխանատվություն չեն կրում, և այստեղ ընդգրկված որևէ պնդում կամ եզրակացություն չի դիտարկվում որպես նշված 

հաստատություններից որևէ մեկի հավանություն կամ աջակցություն։» 
2 ՀԱՀ ուսանողներ Հակոբ Ղազարյանը, Նունե Մոսիկյանը և Սյուզան Մարգարյանը ծրագրում ներգրավվել են որպես 

հետազոտող-օգնական։ AUA students Hakob Ghazaryan (MPA ’25), Nune Mosikyan (BAPG ’27), and Syuzan Margaryan (BAPG 

’27) were engaged in the project as research assistants. 

Ներածություն 

2023 թվականի սեպտեմբերի 19-ին Ադրբեջանը նախաձեռնեց արցախահայության բռնի 

տեղահանության վերջին փուլը։ Հաջորդ երկու շաբաթների ընթացքում Արցախը հայաթափվեց։ Տեղի 

ունեցածի քաղաքակրթական, պատմական, ռազմաքաղաքական, հասարակական, մշակութային, 

տնտեսական պատճառների ու հետևանքների մասին քննարկումների հորձանուտում անտեսվել են դրա 

տեղեկատվական ու քարոզչական բաղադրիչները։ Սույն հետազոտությունը նպատակ ունի լրացնել այս 

բացը՝ բարձրաձայնելով ու քննարկելով մի շարք հարցեր, որոնք կօգնեն առավել ամբողջական ու 

խորքային պատկերացում կազմել Ադրբեջանի կողմից Արցախի դեմ կազմակերպած տեղեկատվական 

արշավի կիրառական բաղադրիչներին, պատումներին, խոսույթներին, տեղեկատվական գրոհների 

մեթոդներին, արցախահայության կողմից դրանց ընդունման, տարածման ու հակազդման 

մեխանիզմներին և դրանց արդյունավետության հարցերին։  

Այս ուսումնասիրությունը փաստարկում է, որ 2020 թվականի պատերազմի ընթացքում Ադրբեջանի 

կողմից փորձարկված և հետագա երեք տարիների ընթացքում կատարելագործված տեղեկատվական-

քարոզչական մեթոդները ու հոգեբանական-վարքագծային ներազդման միջոցները աստիճանաբար 

բյուրեղացվեցին՝ ստանալով հաստատուտենացված և պետականորեն համակարգված բնույթ։ Դրանք 

գործի դրվեցին որպես հստակ մշակված գործիքակազմ, որն անարգել և հետևողականորեն կիրառվեց 

արցախահայության նկատմամբ՝ վերջիններիս մոտ ձևավորելով համատարած անզորության, 

անելանելիության և ապագայի հանդեպ թերահավատության մթնոլորտ։ Արդյունքում, այդ մեթոդները 

խաթարեցին արցախցիների դիմադրողական ներուժը և, ստեղծված ռազմաքաղաքական 

իրողությունների պայմաններում, ստիպեցին, որպեսզի արցախահայությունը դուրս գա իր հայրենիքից։ 

 

Մեթոդաբանություն 

Սույն աշխատանքի իրականացման համար ուսումնասիրվել են հակամարտային իրավիճակներում 

տեղեկատվական-քարոզչական քաղաքականության գործարկման տարաբնույթ կառուցակարգերը և 

համակարգերը։ Նախապես պատրաստված ու փորձարկված 13 հարցից բաղկացած հարցաշարն 

ուղարկվել է Արցախի նախկին բարձրաստիճան պաշտոնյաներին, տեղեկատվական գործընթացներում 

ներգրավված ու Արցախի անկման օրերին տեղեկատվական-քարոզչական հակամարտության 

առաջնագծում գտնվող անձանց, լրագրողներին, հասարակական կյանքում կարևոր 

դերակատարություն ունեցած ու տակավին ունեցող գործիչներին։ Ստացված պատասխանները 

համախմբել են, խմբագրվել, վերացվել են կրկնությունները, համակարգվել են պատասխանները և դրվել 

թեմատիկ շրջանակների մեջ։ 

Executive summary 

 

On September 19, 2023, Azerbaijan initiated the final phase of the forced displacement of the Armenian 

population of Artsakh. Over the subsequent two weeks, Artsakh was effectively emptied of its Armenian 

inhabitants. In the extensive discourse surrounding the civilizational, historical, military-political, social, 

cultural, and economic causes and consequences of these events, the informational and propagandistic 

dimensions have often been neglected. This study seeks to address this gap by critically examining a range of 

questions that facilitate a more comprehensive and nuanced understanding of Azerbaijan’s information campaign 

against Artsakh. Specifically, it analyzes the campaign’s applied components, narrative frameworks, rhetorical 

strategies, methods of information operations, and the mechanisms through which Artsakh Armenians received, 

disseminated, and countered these efforts, as well as their overall effectiveness. 

The study contends that the information-propaganda techniques and psychological-behavioral influence tools, 

initially tested by Azerbaijan during the 2020 war and subsequently refined over the following three years, 

gradually crystallized into an institutionalized and state-coordinated system. These methods were deployed as a 

meticulously developed toolkit, applied systematically and persistently against the Armenian population of 

Artsakh, cultivating a pervasive atmosphere of powerlessness, hopelessness, and distrust toward the future. 

Consequently, these techniques undermined the resilience of Artsakh Armenians and, within the prevailing 

military-political context, compelled them to leave their homeland. 

A questionnaire consisting of 13 questions was sent to former high-ranking officials of Artsakh (Nagorno 

Karabakh), individuals involved in information processes and those who were involved in the frontlines of the 

information, propaganda during the days of Artsakh’s downfall, journalists, as well as figures who played and 

still play an important role in public life defending the rights of Artsakh citizens, now turned refugees. 

Ադրբեջանի տեղեկատվական ռազմավարությունը Արցախի անկմանը նախորդող 

ժամանակատվածում 

2023 թվականի սեպտեմբերին Ադրբեջանի կողմից Արցախի պետականության, իշխանությունների և 

բնակչության դեմ իրականացված տեղեկատվական պատերազմը եղել է բազմաշերտ, համակարգված ու 

տարբերակված։ Նման տարաշերտ ռազմավարությունը միտված էր ստեղծել 2020 թվականին 

արձանագրված հաղթանակի անարգել շարունակականության պատրանք, նվազեցնել միջազգային 

հնարավոր ճնշումը և օրինական հիմք նախապատրաստել ռազմական հաջողություններն արագ 

քաղաքական արդյունքի վերածելու համար։ Այդ գործողություններն ուղղված էին առնվազն չորս 

թիրախային լսարաններին՝ ադրբեջանական հասարակությանը, արցախահայությանը, 

հայաստանցիներին և միջազգային հանրությանը։   

Ադրբեջանական հասարակությանն ուղղված ուղերձների հիմնական նպատակը 2020 թվականին 

արձանագրված ռազմաքաղաքական հաջողության ամբողջականացումն էր և ներհասարակական որոշ 

տարաձայնությունների լռեցումը, որոնք, թեև ունեին ակնհայտորեն ուղղորդված բնույթ, քննադատում 

էին Ալիևին հաղթանակի կիսատ լինելու հանգամանքի համար։ Ադրբեջանի տեղեկատվական-

քարոզչական ողջ մեքենան հենված էր Ալիևի իրականացրած քաղաքականության ճշմարտացիության 

և մոտալուտ հաղթանակի հավաստիության վրա։ 

Ձևավորելով վախի, անելանելիության, ապագայազրկման և հոգեբանական ճնշման մթնոլորտ՝ 

Ադրբեջանը արցախահայության համար ստեղծել է անտանելի պայմաններ։ Այդ մթնոլորտի 

ձևավորումը ներառում էր բնակչության շրջանում զանգվածային խուճապի տարածում, նոր 

հարձակումների և կոտորածների մասին սպառնալիքների շրջանառում, ինչպես նաև անհատական 

հետապնդումների և ձերբակալությունների վերաբերյալ ահաբեկող լուրերի տարածում։ Միաժամանակ 

խորացվում էր Ադրբեջանի լիակատար և անխուսափելի հաղթանակի վերաբերյալ քարոզչությունը։ 

Թիրախավորված քարոզչական քաղաքականությունը փորձում էր արմատավորել այն միտքը, որ 

Ադրբեջանի հպատակությունը միակ ելքն է, իսկ այլընտրանքը՝ Արցախի լքումը։ Այս պատումները 

տարածվում էին պետական ամենաբարձր մակարդակով։ Օրինակ՝ Արցախի շրջափակման օրերին 

Ադրբեջանի նախագահ Իլհամ Ալիևը հայտարարում էր, թե «Լաչինի միջանցքը բաց է, ով ուզում է, թող 

հեռանա», ակնարկելով, որ տեղահանումը համարվում է միանգամայն ընդունելի լուծում։ 

Տեղեկատվական այս արշավները զուգակցվում էին կոնկրետ գործողություններով։ Մասնավորապես՝ 

մինչ 2022 թ։ դեկտեմբերին Լաչինի միջանցքի փակումը, ադրբեջանական կողմը մշտապես մեղադրում 

էր հայկական կողմին, թե իբր վերջինս այդ ճանապարհով զենք և զինամթերք է տեղափոխում Արցախ։ 

Այս կերպ ստեղծվում էր տեղեկատվական հիմք՝ միջանցքի ապագա արգելափակումը միջազգային 

հանրության առաջ արդարացնելու համար։  

Ավելին՝ պաշտոնական Բաքուն մշակել էր ԼՂ հայերի «վերաինտեգրման» ծրագիր՝ նրանց Ադրբեջանին 

միացնելու նպատակով, սակայն փաստաթղթի որոշ մանրամասներ բացահայտեց միայն այն բանից 

հետո, երբ հայերը ամբողջությամբ լքեցին Արցախը։ Ստեղծվեց հատուկ կայք՝ reintegration.gov.az։ Ընդ 

որում, ընտրվեց ոչ թե «ինտեգրացիա», այլ հենց «վերաինտեգրացիա» տերմինը։ Հայտնի է, որ Արցախը 

երբեք չի եղել անկախ Ադրբեջանի կազմում, իսկ խորհրդային շրջանում ուներ ինքնավարության 

կարգավիճակ։ Ադրբեջանի տեղեկատվական ռազմավարությունը միտված էր այս «վերաինտեգրման» 

ծրագրի իրականացմանը նպաստելուն և հետապնդում էր Արցախի ժողովրդի կամքը կոտրելու, նրանց 

ստիպելու հրաժարվել իրենց հիմնարար իրավունքներից և հարկադրելու ընդունել ադրբեջանական 

հպատակություն/քաղաքացիություն, այսինքն՝ ճանաչել ադրբեջանական ծրագիրը։ 

Արցախցիների հարկադրական տեղահանության օրերին ադրբեջանական տեղեկատվական դաշտը 

փորձեց ներկայացնել գործընթացը որպես «կամավոր հեռացում»։ Ադրբեջանական լրատվամիջոցները, 

տեղակայվելով Հակարի կամրջի շրջակայքում, մոտենում էին վախեցած մարդկանց և ձայնագրում 

«կամովին հեռանալու» մասին հայտարարություններ։ Միաժամանակ լայնորեն տարածվում էին 

տեսանյութեր, որոնք  ցույց էին տալիս ադրբեջանցի սահմանապահների իբր «բարեհամբույր և 

հոգատար» վերաբերմունքը Արցախի բնակչության նկատմամբ։ 

Հայաստանյան տեղեկատվական միջավայրում ադրբեջանական քարոզչամեքենան գործում էր 

զգալիորեն ավելի քողարկված։ Տեղեկատվական ներարկումները կատարվում էին սենսացիոն կամ 

վիճահարույց թեմաների միջոցով, որոնք խթանում էին ներքին պառակտումը, թուլացնում ազգային 

համախմբումը և մանիպուլյացիայի ենթարկում հանրային տրամադրությունները։ Այս 

ապատեղեկատվական հոսքերը հաճախ գալիս էին քողարկված հարթակներից, սակայն արագ 

տարածվում էին հայկական մեդիա դաշտում՝ ազդելով քաղաքական օրակարգի վրա։ 

Միջազգային հանրության համար Բաքուն կառուցում էր այլ իրականություն։ Պաշտոնական 

հայտարարություններում պնդվում էր, թե շրջափակում գոյություն չունի, և Արցախի հայերը ապրում են 

«բարեկեցիկ ու անվտանգ կյանքով»։ Շրջափակումը ներկայացվում էր որպես «էկոլոգիական շարժում»։ 

Այս պատումները հնչեցնում էին բոլոր մակարդակներում՝ սկսած շարքային պաշտոնյաներից մինչև 

արտաքին գործերի նախարար և նախագահ։ Այս թեզը Ադրբեջանի ներկայացուցիչը պնդեց նաև 

Ադրբեջանի կողմից Արցախի լիակատար շրջափակման հետևանքով հումանիտար իրավիճակի 

վատթարացման առնչությամբ՝ Հայաստանի պահանջով 2023 թվականի օգոստոսի 16-ին գումարված 

ՄԱԿ ԱԽ-ի հրատապ նիստին3։ Բաքուն նաև միջազգային մեդիա միջոցառումներ էր կազմակերպում, 

ինչպիսին էր 2023 թվականի հուլիսին Շուշիում անցկացված գլոբալ մեդիա ֆորումը, որին մասնակցեցին 

տասնյակ երկրներից ժամանած լրագրողներ։ Նպատակը միջազգային հարթակներում «բնականոն 

կյանքի» պատրանք ստեղծելն էր։ Միևնույն ժամանակ, Արցախ այցելած յուրաքանչյուր օտարերկրյա 

լրագրող, հանրային կամ քաղաքական գործիչ հայտարարվում էր անցանկալի անձ և հայտնվում Բաքվի 

սև ցուցակում4։ Իսկ 2020 թվականի պատերազմից հետո՝ 2021 թվականից սկսած, ադրբեջանական 

կողմը Արցախում տեղակայված ռուսական խաղաղապահ հրամկազմին պարտադրեց (այս փաստը 

հաստատել են Արցախի ղեկավարները՝ սույն ուսումնասիրության մասնակիցներից մեկի հետ 

մասնավոր զրույցի ժամանակ) ընդհանրապես արգելել  օտարերկրացիների, այդ թվում՝ լրագրողների 

մուտքը Արցախ։ Իսկ շրջափակումն անհնարին դարձրեց անգամ հայաստանյան ու սփյուռքահայ 

լրատվամիջոցների ներկայացուցիչների այցերը և տեղում իրավիճակը ներկայացնելու փորձերը։ 

2023 թվականի սեպտեմբերի ռազմական գործողությունների և դրանց անմիջապես հաջորդող շրջանում 

ևս միջազգային հանրությանը ներկայացվում էին «խաղաղ համակեցության» մասին ուղերձներ, 

մինչդեռ իրականում տեղի էին ունենում արցախցիներին ահաբեկելու և ճնշելու գործողություններ։ 

Օրինակ՝ մի կողմից՝ Ադրբեջանը հայտարարում էր, թե պատրաստ է ապահովել արցախցիների 

անվտանգությունը և «վերաինտեգրումը», մյուս կողմից՝ խոչընդոտում էր ռազմական 

գործողությունների հետևանքով զոհված անձանց դիակների տեղափոխումը։ Ինչպես տեղի ունեցավ  

Մարտակերտից Ստեփանակերտի դատաբժշկական կենտրոն դիակների տեղափոխման ժամանակ։  

                                                           
3 UN SC 9397th meeting, Wednesday, 16 August, 2023. https://docs.un.org/en/S/PV.9397 
4 “List of Foreign Citizens Illegaly Visited Occupied Territories of The Republic Of Azerbaijan.”, 

https://www.mfa.gov.az/files/shares/illegally_visited.pdf, updated 18.01.2021 

https://www.mfa.gov.az/files/shares/illegally_visited.pdf

Այսինքն՝ խաղաղության վերաբերյալ ուղերձներն ուղղված էին միայն արտաքին լսարանին 

համակեցության պատրանք ստեղծելու նպատակով։ 

Պետք է նշել, որ Ադրբեջանի տեղեկատվական գրոհները մշտապես մեկ քայլ առաջ էին ռազմական 

գործողություններից։ Մինչև սեպտեմբերի 19-ի հարձակումն Ադրբեջանը պարբերաբար տարածում էր 

հաղորդագրություններ Արցախի ՊԲ-ի կողմից հրադադարի խախտումների, ամրացման 

աշխատանքների և նույնիսկ ադրբեջանական քաղաքացիական ավիացիայի թռիչքների խափանման 

մասին։ Այս «փաստերը» պետք է ծառայեին կանխարգելիչ կամ հակաահաբեկչական գործողությունների 

արդարացման նպատակին։ Այնուհետև Բաքուն անցավ իր սուվերեն տարածքի մասին խոսույթի 

ամրապնդմանը։ Արցախի պաշտպանության բանակը ներկայացվում էր որպես անօրինական զինված 

խմբավորում, որը հրադադար էր խախտում, կրակ էր բացում և ամրացման աշխատանքներ կատարում։ 

Միջազգային մեդիային հարցազրույց տալիս ադրբեջանցի պաշտոնյաները ակտիվորեն առաջ էին 

քաշում հայկական կողմի ականներ տեղադրելու և իրենց քաղաքացիական բնակչությանը 

թիրախավորելու պատումը։ Զուգահեռ ակտիվացավ հակաահաբեկչական գործողություն 

իրականացնելու վերաբերյալ լուրերի շրջանառությունը, որն Ադրբեջանի «տարածքային 

ամբողջականությունն ու ինքնիշխանությունը» պաշտպանելու համար դարձավ «միակ լուծումը»։  

Արցախի դեմ Ադրբեջանի իրականացրած տեղեկատվական գործողությունները կարելի է համակարգել 

հետևյալ ինը խմբերում․ 

Արցախի իշխանությունների դիվայնացում և Արցախի ներկայացում որպես ահաբեկչական 

պետություն 

Ադրբեջանի որպես «մարդակենտրոն պետության» դրական իմիջի ստեղծում, վերինտեգրացիայի 

խոսույթ: Ադրբեջանի դիրքավորում որպես հումանիստական և միջազգային իրավունքին 

հետևող պետություն՝ պատրաստ օգնելու խաղաղ բնակչությանը։ 

Հայաստանի և Արցախի ներկայացում որպես սադրիչ կողմեր 

Ռուս խաղաղապահների և Արցախի ՊԲ  միջև  համագործակցության շահարկում 

Արցախի միլիտարիզացիայի ընդգծում 

Անցակետի տեղադրման օրինականացում 

Միջազգային քաղաքական միջամտությունների կանխում, միջազգային լրատվամիջոցների 

վարկաբեկում 

Ռազմական գործողությունների վերսկսման տեղեկատվական նախապատրաստում 

Օտար վերլուծաբանների օգտագործում քարոզչության մեջ 

Ադրբեջանի տեղեկատվական ռազմավարության համակարգվածության խնդիրը 

Ադրբեջանը կիրառում էր միջազգային հանրություն հետ արդյունավետ հաղորդակցության մոդել՝ 

նպատակաուղղված ներգրավելով միջազգային մեդիա հարթակների, երրորդ երկրների հանրային 

դեմքերի և լսարան ունեցող ազդեցիկ անձանց։ Տեղեկատվական քարոզչությունը, տեղեկատվական 

հիմնական թեզերը  շրջանառության մեջ դրվում և համակարգվում էին հիմնականում Ադրբեջանի 

նախագահի աշխատակազմի կողմից: Փաստացի առաջնորդությունը պատկանում էր Ադրբեջանի 

նախագահի հայտարարություններում և ելույթներում հնչեցված թեզերին: Ինֆորմացիա կրող և 

քարոզչություն թելադրող անձանցից էր Հիքմեթ Հաջիևը: Նույնաբովանդակ ուղերձներն ու թեզերը 

գրեթե միաժամանակ տարածվում էին բոլոր պաշտոնական հարթակներով՝ ԱԳՆ, ՊՆ, ինչպես նաև 

Բաքվի վերահսկողության տակ գտնվող մեդիա միջոցներ։ Մեծ ակտիվությամբ էր գործում Ադրբեջանի 

նախագահի աշխատակազմի ուղղորդմամբ գործող Мнение ФМ  տելեգրամյան ալիքը 

(https://t.me/mneniyefm), որի հեղինակ Ֆարհատ Մամեդովի հարցազրույցների և գրառումների 

տողատակերում հնարավոր էր լինում ֆիլտրել Արցախում  սպասվող զարգացումները:  Ադրբեջանական 

պաշտոնական և կիսապաշտոնական բոլոր տեղեկատվական պլատֆորմները գործում էին մեկ 

միասնական՝ կենտրոնացված խոսույթի ու պատումի շրջանակում։ Հիմնական շեշտադրվող թեզերն էին՝ 

«Լաչինի ճանապարհը փակ չէ», «Արցախի հայերն իրենք են մերժում ինտեգրումը», «Հայկական կողմը 

ծրագրում է ահաբեկչական գործողություններ» և այլն։ Այս ուղերձները տարածվում էին մեկուսացված և 

նպատակաուղղված բառապաշարով, ինչպիսիք են՝ «հակաահաբեկչական գործողություն», 

«էկոակտիվիստներ», «խաղաղ ինտեգրում»։ Սա վկայում է մեդիա ռազմավարության վերին 

մակարդակում նախապես մշակված ուղեցույցների և հաղորդակցության սցենարների առկայության 

մասին։ Օրինակ՝ 2023 թվականի սեպտեմբերի 19-ին ռազմական գործողությունների մեկնարկից 

բառացիորեն մի քանի րոպե անց՝ բոլոր պետական կառույցները միաժամանակ տարածեցին 

նույնաբովանդակ հաղորդագրություններ «հակաահաբեկչական գործողության» մեկնարկի 

վերաբերյալ՝ օգտագործելով նույն բառերը և նույն ձևաչափը։ Այս փաստը միանշանակ վկայում է 

նախապես պատրաստված հաղորդակցման ծրագրի գոյության մասին։ 

Միևնույն ժամանակ ակտիվ աշխատանք էր տարվում նաև միջազգային տեղեկատվական դաշտում։ 

Ադրբեջանի ԱԳՆ-ն, բարձրաստիճան պաշտոնյաներն ու դիվանագիտական ներկայացուցիչները 

հարցազրույցների, հոդվածների և այլ միջոցների տեսքով համաժամանակ ներկայացնում էին նույն 

թեզերը՝ օգտագործելով միջազգային մեդիայի տարբեր հարթակներ։ Մասնավորապես, սեպտեմբերին 

CNN, BBC և Euronews հարթակներում հրապարակվեցին նյութեր, որոնց բովանդակությունը գրեթե 

բառացի կրկնում էր Ադրբեջանի պաշտոնական հաղորդագրությունների ձևակերպումները։ Բացի այդ, 

Բաքուն ակտիվորեն օգտագործեց միջազգային լոբբիստական ցանցերի, արևմտյան վերլուծական 

կենտրոնների և PR ընկերությունների ծառայությունները՝ սեփական պատումները լեգիտիմացնելու և 

դրանք միջազգային լսարանի համար ավելի ընդունելի ձևով ներկայացնելու նպատակով։ 

Թուրքական լրատվամիջոցներն ակտիվորեն աջակցում էին ադրբեջանական թեզերի տարածմանը, ինչը 

լրացուցիչ ուժ էր հաղորդում քարոզչական արշավին՝ ստեղծելով համաժամանակյա և համադրական 

տեղեկատվական ճնշում։ Կարևոր է նշել, որ 2020 թվականի պատերազմի մեկնարկից 20 օր առաջ, 

Թուրքիան և Ադրբեջանը համաձայնության էին եկել երկու երկրների համատեղ մեդիա-հարթակի 

https://t.me/mneniyefm

ձևավորման վերաբերյալ։5 Այսինքն՝ Արցախի ժողովրդի դեմ տարվող տեղեկատվական պատերազմում 

օգտագործվել են ոչ միայն ադրբեջանական, այլև թուրքական մեդիա ռեսուրսներ, ինչը պաշտոնապես 

հաստատվել է արդեն 2020 թվականի ընթացքում։ 

Պատումներն շրջանառվում էին ինչպես ավանդական լրատվամիջոցներում, այնպես էլ թվային 

հարթակներում՝ ապահովելով լայն լսարանների հասանելիություն։ Իսկ կեղծ լուրերի (fake news), կեղծ 

օգտահաշիվների (fake accounts) և բոտերի (bots) ներգրավման միջոցով տպավորություն էին ստեղծում, 

թե իրենց պատումները գերիշխում են և ընդունվում առցանց տիրույթում։ Այս ամենը վկայում է, որ 

տեղեկատվական քաղաքականությունը պատահական կամ ցաքուցրիվ գործողությունների արդյունք 

չէր, այլ պետության կողմից մշակված, նպատակային և ռազմավարական մոտեցում՝ ուղված 

միջազգային հանրության կարծիքի ձևավորմանը և սեփական գործողությունների լեգիտիմացմանը6: 

Թեև քարոզչության ակտիվացումը, պասիվացումը, հիմնական ուղենիշները թելադրվում էին պետական 

կառույցների կողմից, չպետք է անտեսել նաև Ադրբեջանի հանրության մոտեցումը: Առնվազն 

տեղեկատվական հարթությունում շարքային ադրբեջանցին հային, հատկապես արցախահային, 

դիտարկում էր ոչնչացման ենթակա թիրախ: Չկային այլընտրանքային ձայներ ու տեսակետներ։ Սա 

արտահայտվում էր տարբեր թեմաների դեպքում ակտիվացող անհատների մեկնաբանություններով ու 

գրառումներով: Այս դեպքում գերակշռողը ոչ թե պետական թելադրանքն էր, այլ հանրության ընդհանուր 

մոտեցումը, որը իր հերթին տասնամյակներ շարունակ Ադրբեջանում պետական մակարդակով 

հայատյացության քարոզչության արդյունքն էր: 

Արցախահայությանը հոգեբանական-վարքագծային ճնշման ենթարկելու 

նպատակով կիրառված հիմնական պատումները 

Ինչպես արդեն վերևում նշվեց Ադրբեջանի կողմից Արցախի ժողովրդի վրա հոգեբանական 

ազդեցություն գործադրելու նպատակով շրջանառվող տեղեկատվական պատումները 

հետևողականորեն կառուցված էին վախի, անորոշության ու անելանելիության զգացողություն 

առաջացնելու շուրջ։ Դրանք ուղեկցվում էին ոչ միայն սպառնալիքներով, այլև իրական 

գործողություններով՝ խախտելով հրադադարի ռեժիմը և թիրախավորելով քաղաքացիական 

բնակավայրերը։  

 

Ադրբեջանը տարբեր հաղորդագրություններ և ուղերձներ էր տարածում Արցախի բնակչության 

շրջանում։ Օրինակ՝ բարձրախոսներով, սոցիալական ցանցերով և կոնկրետ տարածքներին ուղղված 

գովազդային թիրախավորմամբ պնդվում էր, թե ողջ Արցախի տարածքը արդեն Ադրբեջանի մաս է, իսկ 

բնակիչներին առաջարկվում էր կամ ենթարկվել, կամ վաճառել իրենց տները։ Բացի այդ, հայտարարվում 

էր, որ տները պատրաստ են գնել բավական մեծ գումարների դիմաց։ 

Շրջափակման օրերին շրջանառվեց այսպես կոչված «մեծ ցուցակի» մասին տեղեկությունը, որը 

ենթադրաբար ներառում էր բոլոր այն անձանց, ովքեր մասնակցել էին Ադրբեջանի դեմ երբևէ մղած 

մարտական գործողություններին (1990-ականներից սկսած) և որոնց Բաքուն պետք է ձերբակալեր։ Այս 

                                                           
5 Турция и Азербайджан формируют совместную медиа-платформу https://www.aa.com.tr/ru/политика/турция-и-азербайджан-

формируют-совместную-медиа-платформу/1965382 
6 Хикмет Гаджиев: «Азербайджано-турецкая медиа-платформа - важная инициатива для консолидации наших усилий» 

https://1news.az/news/20201015093846533-KHikmet-Gadzhiev-Azerbaidzhano-turetskaya-media-platforma-vazhnaya-initsiativa-dlya-

konsolidatsii-nashikh-usilii 

https://1news.az/news/20201015093846533-KHikmet-Gadzhiev-Azerbaidzhano-turetskaya-media-platforma-vazhnaya-initsiativa-dlya-konsolidatsii-nashikh-usilii
https://1news.az/news/20201015093846533-KHikmet-Gadzhiev-Azerbaidzhano-turetskaya-media-platforma-vazhnaya-initsiativa-dlya-konsolidatsii-nashikh-usilii

պատումը նպատակ ուներ ստեղծել համատարած կասկած ու վախ, քանի որ նման պայմաններում 

գործնականում ցանկացած արցախյան ընտանիք կարող էր ունենալ ցուցակում հայտնված մարդ։ Այս 

պատումը վիզուալիզացվեց նաև կոնկրետ գործողություններով. օրինակ՝ Տիգրանակերտի մոտ բանտի 

կառուցման մասին տեղեկատվության տարածումը, որը նպատակ ուներ ցույց տալ, թե «հատուցումը» 

լինելու է ոչ միայն հավանական, այլ նաև իրական ու ֆիզիկապես տեսանելի՝ ստեղծելով սուր 

սպառնալիքի մթնոլորտ, հատկապես՝ զինապարտ տարիքի անձանց շրջանում։ Ի դեպ, ավելի ուշ 

արբանյակային լուսանկարների և Արցախի պաշտոնյաների մեկնաբանություների վրա հիմնված 

հետաքննությունը7 հավանական համարեց համակենտրոնացման ճամբարի կառուցման և հայերի 

զանգվածային բանտարկությունների մասին լուրերը։  

Ավելին՝ ադրբեջանական տարբեր հարթակներով տարածում էր հաղորդագրություններ, որ բոլոր 

տղամարդկանց բանտարկելու են։ Սկզբում մարդիկ փորձում էին հումորով վերաբերվել և արհամարհել 

այն, սակայն Վագիֆ Խաչատրյանին Բաքու տանելուց հետո վախերը լրջացան։ Տղամարդիկ իրենց 

պոտենցյալ գերի էին պատկերացնում։ Կանայք ցույցեր կազմակերպեցին Կարմիր Խաչի գրասենյակի 

դիմաց՝ նշելով, որ «եթե այսօր Վագիֆն է, վաղը իրենց ամուսինը կամ եղբայրը կարող է լինել»։ Երբ 

բռնեցին ու հետո ազատ արձակեցին պատանի ֆուտբոլիստներին, վախերը կրկնապատկվեցին։ 

2023 թվականի հակահայկական քարոզչական ցցուն օրինակներից մեկը կարելի է համարել «Վայրի 

կատվին անգամ կարելի է ընտելացնել» քարոզչական տեսահոլովակը8, որը պատրաստել էր 

ադրբեջանական իշխանամետ Caliber.az գործակալությունը։ Այն հրապարակվեց Լաչինի միջանցքում 

Ադրբեջանի անօրինական անցակետի գործարկումից հետո, այսինքն՝ Արցախի լիակատար 

շրջափակման հաստատումից հետո։ Տեսահոլովակում ներկայացվում էր պաշտոնական Բաքվի 

հետագա քայլերի ծրագիրը՝ ուղղված Արցախի ժողովրդի կամքի ճնշմանը։ Տեսահոլովակի հիմնական 

ուղերձն այն էր, որ անցակետը երբեք չպետք է բացվի, և վաղ թե ուշ Արցախի հայերը, սովամահության 

վտանգի ներքո, սկսելու են ենթարկվել, իսկ եթե ոչ, ապա պետք է բացել միջանցքը և արտաքսել նրանց։ 

Արցախի ժողովուրդը պատկերվում էր վայրի կատվի տեսքով, որը երկար սոված մնալուց հետո 

ստիպված է լինելու ընտելանալ։ 

Այս բոլոր հաղորդագրությունները ստեղծում էին մի քանի մակարդակով գործող տեղեկատվական, 

հոգեբանական ու վարքագծային ճնշում, որը ուղղված էր անձնական անվտանգության, ընտանիքի 

բարօրության և ապագայի նկատմամբ վստահության դեմ։ Դրա հետևանքով համակարգված կերպով 

քայքայվում էր Արցախի բնակչության հոգեբանական դիմադրողականությունը։ Ստորև ներկայացված 

են տեղեկատվական հիմնական պատումները, որոնք ըստ էության իրենց էական ազդեցությունն 

ունեցան Արցախի ժողովրդի վրա։  

«Նոր լայնածավալ պատերազմի սպառնալիք» - 2020 թվականի պատերազմից հետո, հատկապես 

շրջափակման ընթացքում ադրբեջանական քարոզչության կենտրոնական պատումներից մեկը 

կառուցված էր Արցախի պաշտպանության բանակի կազմալուծման անհրաժեշտության շուրջ։ 

Պաշտպանության բանակը ներկայացվում էր որպես «ահաբեկչական խմբավորում», որի գոյությունը 

«հակաահաբեկչական գործողության» պատրվակով կարող էր դառնալ նոր պատերազմի մեկնարկի 

պատճառ։ Այս պատումը ոչ միայն տեղեկատվական մակարդակում էր հնչեցվում, այլ ուղեկցվում էր 

ադրբեջանական զինված ուժերի կողմից հրադադարի պարբերական խախտումներով, երբ թիրախ էին 

                                                           
7 “Investigation: Armenian Fears of a ‘Concentration Camp’ in Nagorno-Karabakh May Have Been Warranted.” 

https://newlinesmag.com/reportage/investigation-armenian-fears-of-a-concentration-camp-in-nagorno-karabakh-may-have-been-

warranted, January 11, 2024 
8 “И дикого кота можно приручить,” https://caliber.az/post/i-dikogo-kota-mozhno-priruchit, June 26, 2023  

https://newlinesmag.com/reportage/investigation-armenian-fears-of-a-concentration-camp-in-nagorno-karabakh-may-have-been-warranted
https://newlinesmag.com/reportage/investigation-armenian-fears-of-a-concentration-camp-in-nagorno-karabakh-may-have-been-warranted
https://caliber.az/post/i-dikogo-kota-mozhno-priruchit

դառնում անգամ քաղաքացիական բնակավայրերը։ Այս ամենը Արցախում վերսկսվող պատերազմի 

անխուսափելիության զգացում էր սերմանում։ 

 

«Միջազգային հանրությունը Ձեզ չի օգնի» - Ադրբեջանի տեղեկատվական դաշտում ևս մեկ 

նպատակային պատում վերաբերում էր Արցախի ճակատագրի հանդեպ միջազգային հանրության 

անտարբերությանը։ Տարածվում էին հաղորդագրություններ, որոնց նպատակն էր ազդել Արցախի 

բնակչության հավատքի և դիմադրության վրա՝ ներկայացնելով, թե միջազգային միջամտությունը 

անիմաստ է։ Այդ ուղերձն ամրապնդվում էր Ադրբեջանի կոնկրետ գործողություններով, ինչպիսիք էին՝ 

ՄԱԿ-ի Արդարադատության միջազգային դատարանի որոշումների չկատարումը կամ ձեռք բերված 

պայմանավորվածությունների կոպիտ խախտումները։ 

 

«Ռուսաստանը Ձեզ չի պաշտպանի, խաղաղապահների մանդատը ժամանակավոր է» - Մշտապես 

շեշտադրվում էր, որ ռուսական խաղաղապահների առաքելությունը ժամանակավոր բնույթ ուներ, և 

նրանց ներկայությունը կախված էր Ադրբեջանի կամքից։ Ըստ այս պատումի՝ եռակողմ 

հայտարարությամբ սահմանված ժամկետից հետո նրանք հեռանալու էին Արցախից։ Այս 

քարոզչությունը ուղեկցվում էր կոնկրետ գործողություններով, որոնք ցույց էին տալիս 

խաղաղապահների անգործությունն ու անզորությունը։ Օրինակ՝ խաղաղապահների ներկայությամբ 

իրականացվող գյուղատնտեսական աշխատանքների ժամանակ կրակահերթեր էին արձակվում, իսկ 

Լաչինի միջանցքի արգելափակման ընթացքում նրանք չկարողացան երաշխավորել ազատ տեղաշարժը։ 

Այս ամենը նպաստում էր խաղաղապահների հանդեպ վստահության աստիճանական կամ լիակատար 

կորստին։ Իսկ 2023 թվականի սեպտեմբերի 19-ի հարձակման և խաղաղապահների ցուցաբերած 

անգործության հետևանքով խաղաղապահներն այլևս Արցախի ժողովրդի համար չէին դիտարկվում 

որպես անվտանգություն երաշխավորող գործոն։ 

 

«Ինտեգրումն անխուսափելի է» - Արցախյան հասարակությանը հետևողականորեն ներկայացվում էր 

այն միտքը, որ Արցախի «վերաինտեգրումը» Ադրբեջանի կազմում այլընտրանք չունի։ Ըստ այս 

տրամաբանության՝ նրանք, ովքեր կընդունեն Ադրբեջանի հպատակությունը, կարող են մնալ ու ապրել, 

իսկ չհպատակվողները պետք է հեռանան։ Այս մոտեցումը հիմնված էր սպառնալիքի և ճնշման միջոցով 

«ընտրություն» պարտադրելու մեխանիզմի վրա։ 

 

«Դիմադրողները կպատժվեն»  - Տարածվում էին լուրեր այն մասին, որ Ակնայի (Աղդամ) մերձակայքում 

կառուցվում է կալանավայր՝ նախատեսված Արցախի հայ քաղաքական և ռազմական գործիչների, 

ինչպես նաև ինտեգրմանը դիմադրող քաղաքացիների համար։ Շրջանառվում էին «հատուկ 

ցուցակների» մասին տեղեկատվություններ, որոնցում ընդգրկված էին նախկին պաշտոնյաներ, 

զինվորականներ, ակտիվիստներ և հասարակական-քաղաքական գործիչներ։ 

 

«Որևէ ինքնավարության մասին խոսք լինել չի կարող» - Վերջին հստակ ուղերձներից մեկն այն էր, որ 

Արցախում որևէ ինքնավարության կամ առանձնահատուկ կարգավիճակի հնարավորություն 

բացառված է։ Այս ուղերձը հնչեցվում էր պաշտոնական ամենաբարձր մակարդակով և նպատակ ուներ 

վերջնականապես կոտրել Արցախի հայ բնակչության ինքնորոշման և ինքնիշխանության պահանջը։ 

Բաքվում մշակված տեղեկատվական պատումների արցախահայությանը 

մատուցման մեթոդները և հարթակները 

Բաքվի տեղեկատվական պատումները Արցախի բնակչության շրջանում տարածվում էին մի քանի 

հիմնական եղանակներով.  

Սոցիալական ցանցեր․ Ադրբեջանական տեղեկատվական պատումները արցախյան 

հասարակության շրջանում տարածվում էին հիմնականում սոցիալական ցանցերի՝ մասնավորապես 

Facebook-ի, Telegram/X-ի և TikTok-ի միջոցով։ Դեռևս 2020 թվականի պատերազմի օրերից Արցախի 

բնակչության՝ հատկապես երիտասարդության շրջանում, լայնորեն տարածվել էին ադրբեջանական մի 

շարք ֆեյսբուքյան և տելեգրամյան ալիքներ (Девичья Башня, Caucasian Bureau, Caliber.az, UDudaka, Без 

Масок Чив, Patriot, Reyncer13 և այլն): Այս ալինքերով հիմնականում տարածվում էին ադրբեջանական 

պետական քարոզչական պատումները, որոնք անարգել մուտք էին գործում և տարածվում արցախյան 

հասարակության մեջ։ Տելեգրամյան այս ալիքների միջոցով, օրինակ, տարածվում էր տեղեկություն, թե 

«շփման գծի որևէ հատվածում ինտենսիվ հրետակոծություն է ընթանում» կամ «Ասկերանի մատույցներում 

տեղի են ունենում ծանր մարտեր»։ Այսպիսի տեղեկությունները իսկույն տարածվում էին հայաստանյան 

կամ Ռուսաստանի հետ առնչություն ունեցող տելեգրամյան ալիքներով, մինչև այն պահը, երբ հերքվում 

էր Արցախի համապատասխան կառույցների կողմից:  Հարկ է նշել, որ հատկապես Девичья Башня և 

Caliber.az ալիքները բավականին ակտիվ էին արցախյան հասարակության շրջանում խուճապ 

տարածելու և վախի մթնոլորտ ձևավորելու հարցում։ 

Սոցիալական մեդիա տիրույթում ադրբեջանցիները իրենց տեղեկատվական մանիպուլիացիաների 

համար օգտագործել են մի շարք մեթոդներ։  Ստեղծվել էին հազարավոր կեղծ հաշիվներ (ֆեյքեր) 

տարբեր սոցիալական հարթակներում (Facebook, Twitter/X, TikTok և այլն)։ Այս հաշիվները 

օգտագործվում էին ապատեղեկատվություն, խուճապային տրամադրություններ և ատելություն 

սերմանող նյութեր տարածելու համար։ Բոտերի ցանցերը օգտագործվում էին այս բովանդակության 

տարածման մասշտաբները մեծացնելու համար։  

Facebook-ում ստեղծված նման հաշիվները հիմնականում օգտագործվում էին արցախյան օգտատերերի 

և լրատվամիջոցների կողմից արված գրառումների, հայտարարությունների տակ հարյուրավոր 

մեկնաբանություններ գրելու համար։ Այդ մեկնաբանությունները պարունակում էին սպառնալիքներ՝ 

ուղղված արցախյան հասարակությանը։ Որպես օրինակ կարող ենք նշել Արցախի ՄԻՊ-ի ֆեյսբուքյան 

պաշտոնական էջը, որի ցանկացած գրառման տակ կարճ ժամանակահատվածում հայտնվում էին 

ադրբեջանական ֆեյքերի հարյուրավոր մեկնաբանություններ, որոնք պարունակում էին թե՛ 

արցախցիներին, թե անհատապես ՄԻՊ-ին ուղղված սպառնալիքներ։ Այս գործելաոճը համատարած էր․ 

արցախյան պաշտոնական գրեթե բոլոր էջերի տակ անմիջապես հայտնվում էին ադրբեջանական կեղծ 

օգտատերերի մեկնաբանությունները։ 

Ադրբեջանական կեղծ օգտահաշիվներ էին գործում նաև Twitter/X սոցիալական ցանցում։ Այս ցանցն 

արցախյան պետական կառույցների և լրատվամիջոցների համար ծառայում էր անգլալեզու 

բովանդակություն տարածելու համար։ Հաշվի առնելով ընդհանուր տեղեկատվական մեկուսացումը՝ 

Twitter/X սոցիալական ցանցի միջոցով հնարավոր էր լինում տարածել շրջափակման հետևանքով 

Արցախում ստեղծված վիճակի, 2023 թվականի ադրբեջանական ագրեսիայի հետևանքների մասին 

անգլալեզու տեղեկատվություն։ Սակայն այս սոցիալական հարթակում ևս ադրբեջանական կեղծ էջերը 

մեկնաբանություններ էին գրում արցախյան պաշտոնական էջերի հայտարարությունների կամ 

գրառումների տակ՝ որպես կանոն արտատպելով և տարածելով տարիներ շարունակ միջազգային 

հանրության համար ադրբեջանական քարոզչամեքենայի կողմից պատրաստված թեզերը (օրինակ՝ 

«Խոջալուի ցեղասպանության» նկարներ, 1994 թվականից Արցախի վերահսկողության տակ գտնվող 

ավերված ադրբեջանական բնակավայրերի նկարներ, ՄԱԿ-ի անվտանգության խորհրդի 4 բանաձևեր և 

այլն)։ Այս կերպ փորձում էին հայկական կողմին ներկայացնել որպես ագրեսոր, արդարացնել 

Ադրբեջանի գործողությունները և ժխտել շրջափակման և ռազմական ագրեսիայի հետևանքով 

ստեղծված հումանիտար աղետալի վիճակը։ Twitter/X սոցիալական հարթակում իրենց պատումները 

ակտիվորեն տարածելու համար ադրբեջանական օգտատերերը լայնորեն կիրառում էին 

#KarabakhIsAzerbaijan, #StopArmenianOccupation հեշթեգերը։ 

Սոցիալական հարթակներում ադրբեջանական կողմը լայնորեն կիրառում էր նաև թիրախային գովազդ 

և հովանավորվող բովանդակություն՝ հատկապես իրենց կողմից ստեղծված հայալեզու 

բովանդակությունը արցախյան հասարակության մեջ տարածելու նպատակով։ Օրինակ՝ 2020 թվականի 

պատերազմից հետո ակտիվացել էր Khankendi, Azerbaijan (https://www.facebook.com/Khankendi.city) 

ֆեյսբուքյան էջը, որը պարբերաբար հանդես էր գալիս հայերեն լեզվով հայտարարություններով։ Էջում 

տարածվող նյութերը բազմաբնույթ էին։ Պարբերաբար հրապարակվում էին Շուշիի բարձունքից 

նկարահանված տեսանյութեր, որտեղ պատկերված էր Ստեփանակերտը՝ նպատակ ունենալով ցույց 

տալ, թե քաղաքը գտնվում է Ադրբեջանի լիակատար վերահսկողության տակ9։ Այս էջով նաև ակտիվորեն 

տարածվում էին Ադրբեջանական երաժշտական խմբերի Ստեփանակերտում նախատեսված 

համերգների մասին գովազդներ։ Այս էջի գրեթե բոլոր գրառումներն ու հայտարարությունները 

գովազդով էին՝ թիրախավորելով Ստեփանակերտի և հարակից բնակավայրերի բնակչությանը։ 

 

Սոցիալական ցանցերում տարածավող տեղեկատվությանը զուգահեռ՝ ադրբեջանական կեղծ 

օգտատերերի կողմից անհատական նամակներ էին ուղարկվում արցախյան օգտատերերին, որոնք 

պարունակում էին Արցախը կարճ ապագայում ամբողջությամբ գրավելու և հայերին հպատակեցնելու 

բովանդակություն։ Արցախի անկման և տեղահանության օրերին նմանատիպ նամակներ ուղարկվում 

էին ոչ միայն Facebook, այլ նաև Telegram և WhatsApp հավելվածների միջոցով։  

 

  Բարձրախոսային քարոզչություն։ Արցախի սահմանամերձ հատվածներում և բնակավայրերի 

մոտակայքում Ադրբեջանը տեղադրել էր բարձրախոսներ, որոնցով հայերենով հաղորդագրություններ 

էին հնչեցնում՝ կոչ անելով հանձնվել։ Հակառակ պարագայում սպառնում էին  ուժ կիրառել։ Այդ 

բարձրախոսներով նաև միացնում էին մուղամ և ադրբեջանական երաժշտություն՝ հոգեբանորեն 

ներազդելով սահմանային բնակչության վրա։ Այդպիսի դեպքեր արձանագրվել են Խրամորթ, Խնապատ, 

Կարմիր շուկա, Թաղավարդ և մի շարք այլ սահմանային բնակավայրերում10։ 

 

  Կիբերհարձակումներ արցախյան պաշտոնական կայքերի և էջերի վրա։ Արցախյան 

պաշտոնական կայքերին և սոցիալական ցանցերի պաշտոնական էջերին պարբերաբար իրականացվում 

էին կիբերհարձակումներ, այնուհետև իրենց վերահսկողության տակ հայտնված էջերով տարածում էին 

խուճապ առաջացնող լուրեր։ Օրինակ՝ 2023 թվականի մարտի 11-ին Արցախի Հանրապետության 

Ազգային ժողովի ֆեյսբուքայն պաշտոնական էջը ենթարկվել է հարձակման, որից հետո 

ադրբեջանցիները այդ էջով տարածել են հետևյալ բովանդակությամբ հաղորդագրություն․ 

«Ասկերանում ապրող բոլոր հայերին կոչ ենք անում 168 ժամվա ընթացքում լքել Ասկերանը», «Մենք կոչ 

ենք անում համայն հայությանը 168 ժամվա ընթացքում լքել Ադրբեջանի գրավվյալ տարածքները, 

հակառակ դեպքում կոչնչացնենք բոլոր հայ զինծառայողներին»։ 

 

                                                           
9 Khankendi, Azerbaijan Facebook page – Video. https://www.facebook.com/Khankendi.city/videos/1872793996396205 
10 Տեսանյութ (https://www.facebook.com/gegham.stepanian/videos/1299977423840281) 

https://www.facebook.com/Khankendi.city/videos/1872793996396205
https://www.facebook.com/watch/?v=1299977423840281

  Ադրբեջանական էլեկտրոնային ԶԼՄ-ներ․ Ադրբեջանական պատումները արցախյան 

հասարակությանը հասնում էին նաև ադրբեջանական ԶԼՄ-ների միջոցով։ Այդ ԶԼՄ-ներից արցախյան 

հասարակության մեջ լայնորեն տարածված էին haqqin.az (https://haqqin.az), oxu.az (https://oxu.az), 

minval.az (https://minval.az), azertag.az (https://azertag.az/ru)։ Դրանք բոլորն էլ ունեն ռուսերեն բաժիններ, 

որը հեշտացնում էր տեղեկատվության տարածումը ռուսերենին տիրապետողների շրջանում։ Հարկ է 

նշել, որ ադրբեջանական պետական կառույցների պաշտոնական կայքերը Արցախում արգելափակված 

էին, հետևապես պետական կառույցների կողմից տարածվող պաշտոնական տեղեկատվությունը 

արցախյան հասարակությանը հասնում էր նշված ԶԼՄ-ների միջոցով։ 

Ադրբեջանական հեռուստատեսություն և ռադիո․ Երբ 2020 թվականի պատերազմի 

հետևանքով Շուշին հայտնվեց ադրբեջանական վերահսկողության տակ, դրանից հետո Շուշիից 

հեռարձակվում էր «Ղարաբաղի ձայնը» ռադիոն։ Այդ ռադիոկայանը լայն սփռում ուներ հատկապես 

Ստեփանակերտում, Շուշիի և Ասկերանի շրջանների բնակավայրերում։ Ռադիոյով լրատվական 

հաղորդումները հեռարձակվում էին ինչպես ադրբեջաներեն, այնպես էլ հայերեն։ Այդ հաղորդումների 

ընթացքում արցախյան հանրությանը հայերեն լեզվով ներկայացվում էին ադրբեջանական պետական 

քարոզչամեքենայի թեզերը։ Թեև դժվար է պնդել, որ այդ ռադիոկայանը լայն տարածում ուներ 

արցախցիների շրջանում, այնուամենայնիվ այն ևս մի գործիք էր, որ ծառայում էր ադրբեջանական 

տեղեկատվական քաղաքականությանը։  

Ադրբեջանական տեղեկատվական պատումները տարածվում էին նաև AzTV, BakuTv և CBC TV 

Azerbaijan հեռուստաալիքների միջոցով, որոնք հասանելի էին Արցախի շրջանային բնակավայրերում 

(հատկապես Մարտակերտի և Մարտունու շրջանի սահմանին շատ մոտ բնակավայրերում)։ 

Ստեփանակերտում այս հեռուստաալիքները հասանելի չեն եղել։ Քանի որ այս հեռուստաալիքներով 

հաղորդումները հիմնականում վարվում էին ադրբեջաներեն, դրանց սպառողը հիմնականում ավագ 

սերնդի ներկայացուցիչներն էին․ ավելի երիտասարդ սերունդը ադրբեջաներենին չի տիրապետում։ 

Ինչպես տեղեկատվական պատումները այնպես էլ տեղեկատվական մանիպուլյացիաների շրջանակում 

կիրառված տեխնիկական մեթոդներն ու հարթակները միտված էին արցախահայության շրջանում 

վախի, խուճապի և սարսափի մթնոլորտ ձևավորելուն, որպեսզի բնակչության մեջ արագ ձևավորվի 

Արցախը լքելը՝ որպես միակ ելքի ընկալում։ Այս մեթոդները համադրվում էին տեխնոլոգիական 

գործիքների, բովանդակային մանիպուլյացիաների և հոգեբանական ազդակների հետ։ 

Ստորև առանձնացված են Ադրբեջանի կողմից կիրառված հիմնական տեղեկատվական մեթոդները․ 

1. Հոգեբանական ազդեցության մեխանիզմներ, որոնք ներառում էին կեղծ փաստաթղթերի 

շրջանառություն, վիզուալ ու հուզական բովանդակության տարածում՝ թիրախավորելով 

հատկապես կանանց, տարեցներին ու երեխաներին։ Օրինակ՝ բարձախոսներով բնակավայրերը 

լքելու ուղղակի կամ անուղղակի հայերեն կոչերի, մուղամների անդադար հնչեցումը և այլն։ 

2. Ապատեղեկատվության տարածում, որը հուշում էր մոտակա գործողությունների մասին։ Օրինակ՝ 

Ադրբեջանի ՊՆ-ն մեկ օրում երեք անգամ հաղորդագրություն էր տարածում ՊԲ-ի կողմից 

հրադադարի խախտման կամ ամրացման աշխատանքների տարման մասին, ինչը ենթադրում էր, որ 

իրենք առաջիկայում կխախտեն հրադադարի ռեժիմը և կրակ կբացեն հայկական ուղղությամբ։   

3. Շշուկների մեխանիզմ․ բացի թվային հարթակներից, Բաքվի պատումները շրջանառվում էին նաև 

շշուկների միջոցով, որոնք ենթադրաբար տարածվում էին գործակալների կամ համագործակցող 

անձանց կողմից։ Այս շշուկները հիմնականում խուճապային բնույթ ունեին: Oրինակ՝ «միայն մի քանի 

օրով է միջանցքը բացվելու», «մոտ երեսուն հազար հոգու կպահեն և չեն թողնի լքել Արցախը», 

«զինվորականներին չեն թողնելու հատել անցակետը», «զինապարտության տարիքի բոլոր 

https://haqqin.az/
https://oxu.az/
https://minval.az/
https://azertag.az/ru

տղամարդկանց ձերբակալելու են»։ Այս տեսակի հաղորդակցությունը ազդեցիկ էր, քանի որ հենվում 

էր ոչ թե թվային միջավայրի վրա, այլ տարածվում էին հենց միջանձնային շփումների ժամանակ։  

4. Տեղեկատվության ժամանակային մանիպուլյացիա․ օրինակ՝ վաղ առավոտյան կամ գիշերային 

ժամերին հրապարակված «շտապ» հաղորդագրությունները, որոնք կանխում էին արագ ստուգումը 

և խուճապային արձագանք էին առաջացնում։ 

5. Բազմակի տարածման մեթոդի օգտագործում, երբ նույն կեղծ տեղեկությունը միաժամանակ 

հրապարակվում էր տարբեր հարթակներում՝ ստեղծելու տպավորություն, թե այն «լայն տարածում 

ունեցող ճշմարտություն» է։ 

Այս բոլոր մեթոդները, զուգորդվելով իրական կյանքում առկա անտանելի հումանիտար պայմանների 

հետ, պաշտոնյաների մասնավոր զրույցներում բարձրաձայնվող վախի և հուսահատության, ինչպես 

նաև ֆիզիկական անվտանգության բացակայության ֆոնին խորը հոգեբանական ճնշում էին 

առաջացնում։ Արդյունքում՝ բնակչության շրջանում սկսեց գերակշռել «հումանիտար միջանցք 

ստանալու» տրամադրությունը։ Ընդհանուր առմամբ տեղեկատվական մանիպուլյացիան ուղղակիորեն 

նպաստեց զանգվածային տեղահանության համար որոշակի պայմանների ձևավորմանը։ 

Արտաքին տեղեկատվական հարթակների դերը ադրբեջանական պատումների 

տարածման գործում 

Արտաքին տեղեկատվական հարթակները՝ հատկապես հայալեզու որոշ մեդիահարթակները, ռուսական 

պետական մեդիան և ռուսալեզու որոշ ալիքները և թուրքական լրատվամիջոցները լուրջ դեր են 

խաղացել ադրբեջանական պատումների տարածման, ամրապնդման և երբեմն նույնիսկ լեգիտիմացման 

մեջ։ Այս ներթափանցումները թուլացրել են տեղեկատվական պաշտպանությունը և խարխլել են 

հանրային ընկալումները՝ ստեղծելով ադրբեջանական  պատումներին նպաստող միջավայր։ 

Հայաստանյան լրատվամիջոցներ. Արցախյան լրատվամիջոցների հետ միասին հայաստանյան 

լրատվականները արցախյան հասարակության համար եղել են տեղեկատվական հիմնական 

աղբյուրները։ Հայաստանյան բոլոր առաջատար հեռուստատեսությունները (Հանրային 

հեռուստատեսություն, Արմենիա, Շանթ) ամբողջական սփռում են ունեցալ Արցախի տարածքում։ Սրան 

զուգահեռ՝ արցախյան հասարակության համար տեղեկատվական կարևոր աղբյուրներ են եղել 

հայկական էլեկտրոնային ԶԼՄ-ները (news.am, tert.am, mamul.am, 168.аm)։ Ադրբեջանական 

պատումները հաճախ արցախյան հասարակությանն էին հասնում հայաստանյան լրատվամիջոցների՝ 

հատկապես էլեկտրոնային ռեսուրսների միջոցով։ Այս առումով կարող ենք առանձնացնել հայկական 

լրատվամիջոցների երկու գործելաոճ։ Մի խումբ լրատվամիջոցներ ադրբեջանական պատումներին 

անդրադառնալիս անպայմանորեն ներակայացնում էին դրանց վերաբերյալ հայկական կողմի 

դիրքորոշումներն ու արձագանքները, փորձագետների կամ պետական պաշտոնյաների 

հարցազրույցները։ Սակայն կային լրատվամիջոցներ, որոնք բառացիորեն արտատպում էին 

ադրբեջանական աղբյուրներում տարածվող տեղեկատվությունը՝ հասցնելով այն հայկական, այդ թվում 

արցախյան լսարանին։  

Իշխող քաղաքական ուժի ներկայացուցիչների, նրանց ընտանիքի անդամների և պատգամավորների 

ուրախ ու հրապարակայնորեն կիսվող կյանքի մասին հրապարակումները մեծ հոգեբանական 

ազդեցություն էին ունենում բնակչության վրա, հատկապես՝ իրենց լքված ու մենակ զգալու 

զգացողության առումով։ Սրան զուգահեռ՝ պետք է նշել, որ հայաստանյան տեղեկատվական 

հարթակները բավականին պասիվ էին օտարալեզու բովանդակություն գեներացնելու հարցում, այդ իսկ 

պատճառով միջազգային մեդիա հարթակում շատ ավելի տարածվում և ամրապնդվում էին 

ադրբեջանական պատումները, քան հայկականը։  

Ռուսական լրատվական հարթակներ. Ռուսական հարթակները գոնե արտաքուստ փորձում էին չեզոք 

դիրք գրավել՝ հաշվի առնելով նաև փաստը, որ ռուս խաղաղապահները Արցախում են: Ռուսական 

տեղեկատվական հարթակները նպատակ ունեին ցույց տալ, որ խաղաղապահությունը լիարժեք է 

կատարում իր առաքելությունը, որ Ռուսաստանի ներկայությունը տարածաշրջանում արդարացված է, 

որ խաղաղապահությունը վերահսկում է իրավիճակը: Այնուամենայնիվ, Ադրբեջանական 

ֆինանսավորում ստացած կամ ադրբեջանամետ ռուս փորձագետների միջոցով հրապարակվում էին 

ադրբեջանական պատումների հիմքով հարցազրույցներ կամ փորձագիտական կարծիքներ: Ավելին՝ 

ռուսական տեղեկատվական տիրույթում ադրբեջանական թեզերը ներթափանցում էին երկու 

ուղղությամբ. ա/պաշտոնական աղբյուրների միջոցով, օրինակ՝ RIA կամ Sputnik լրատվականներով, 

որոնք հաճախ ցուցաբերում էին բացահայտ ադրբեջանամետ կողմնակալություն։ բ/ռուսալեզու 

թելեգրամ ալիքներ, որոնց մի մասն ուղղակիորեն ադրբեջանական շահերով էր աշխատում կամ 

վարձատրություն ստանում Բաքվից: 

Արցախում բավականին լայն սփռում ունեին նաև ռուսական լրատվական հարթակները, լայնորեն 

հասանելի էին ռուսական պետական հեռուստաալիքները (ОРТ, НТВ, Россия 24): Այս ալիքները ևս 

տեղեկատվություն ստանալու տեսանկյունից հիմնական աղբյուրներ էին արցախյան հասարակության 

համար, սակայն դրանք արցախյան հասարակության մեջ ադրբեջանական պատումների տարածման 

հարցում խորը ազդեցություն չեն ունեցել։ Արցախին վերաբերող այդ հարթակների կողմից տարածվող 

տեղեկատվությունը հիմնականում վերաբերում էր ռուսական միջնորդությամբ ընթացող 

բանակցություններին և ռուսական խաղաղապահ զորակազմի «փայլուն» գործունեությանը։  

Ռուսական ալիքները, խաղաղապահների գործունեությունը փառաբանելու կամ չնսեմացնելու 

մոտիվացիայից ելնելով, ներկայացնում էին տեղում իրավիճակին չհամապատասխանող 

տեղեկատվություն, որը անուղղակի կերպող նպաստում էր միջազգային հարթակներում 

ադրբեջանական պատումների տարածմանը և վնասում  հայակական կողմին։ Ռուսական 

աղբյուրներում հաճախ բացակայում էր Արցախի հայ բնակչության տեսակետը, ինչի արդյունքում 

միջազգային լսարաններում ձևավորվում էր միակողմանի և խեղաթյուրված պատկերացում։  

Ավելին՝ Արցախում իրավիճակի մասին թյուր տեղեկատվություն (misinformation) էին տարածում ՌԴ 

ՊՆ-ն և ԱԳՆ-ն՝ նպատակ ունենալով կոծկել ռուսական խաղաղապահ առաքելության ձախողումը։ 

Օրինակ՝ ՌԴ ՊՆ կայքում խաղաղ բնակչության զանգվածային բռնագաղթի վերաբերյալ ոչ մի 

հիշատակում չկա։ Միայն նշվում էր երեք շարասյուն խաղաղ բնակիչների՝ Լաչինի միջանցքով դեպի 

Հայաստան ուղեկցելու մասին։ Ըստ ռուսական պաշտպանական գերատեսչության՝ խաղաղապահները 

անգամ 2024 թվականի հունվարի 9-ի դրությամբ «շարունակում են առաջադրանքներն իրականացնել 18 

դիտարկման կետերում»11  և «ապահովել խաղաղ բնակչության անվտանգությունը և մարդասիրական 

իրավունքի պահպանումը»։ Սա այն դեպքում, երբ Կարմիր խաչի 2023 թվականի նոյեմբերի 29-ի 

տվյալներով Լեռնային Ղարաբաղում խաղաղ բնակչությունը կազմում է շուրջ 20 մարդ12, մեծամասամբ՝ 

ծերեր ու անկողնային հիվանդներ։ Արցախի բնակչության շրջանում ռուսական պատումները մեծապես 

շրջանառվում էին ներքին շփումների միջոցով, այլ ոչ թե արտաքին։ Եթե բարձր մակարդակներում 

իշխանությունները հաղորդակցվում էին ռուս խաղաղապահների ղեկավար կազմի հետ և փոխանցում 

                                                           
11 https://mil.ru/russian_peacekeeping_forces/news/more.htm?id=12495171@egNews 

12 Гендиректор Красного Креста: Мы продолжаем поддерживать связь с теми немногими, кто остался в Карабахе․ 

https://www.panorama.am/ru/news/2023/11/29/Гендиректор-Красного-Креста-армяне-Карабах/2933050?utm_source=chatgpt.com 

նրանց ձևակերպումները, ապա միջին ու ներքին օղակներում շրջանառվում էին այնպիսի ուղերձներ, թե 

ռուսները չեն պատրաստվում հեռանալ, անհրաժեշտ է սպասել, և որ որոշակի քայլեր դեռ 

իրականացվելու են։  

Թուրքական լրատվական հարթակներ. Արցախյան հասարակության վրա թուրքական լրատվական 

հարթակները գրեթե ազդեցություն չեն ունեցել։ Դրանք Արցախում լայն տարածում կամ սփռում չեն 

ունեցել։ Թուրքական լրատավական հարթակները հիմնականում աջակցում էին ադրբեջանական 

պատումների տարածմանն ու ամրապնդմանը միջազգային մեդիա հարթակներում։ 

Այլ միջազգային հարթակներ․ չնայած միջազգային մամուլը առավելապես պահպանել է 

համեմատաբար չեզոք դիրք, երբեմն հայտնի պարբերականներ համագործակցել են նաև տեղական 

լրագրողների հետ՝ հրապարկելով նրանց նյութերը13, սակայն Ադրբեջանի PR-գործակալությունների և 

լոբբիստական ցանցերի ներգրավմամբ որոշ թեզեր հայտնվում էին նաև արևմտյան 

պարբերականներում՝ հատկապես «խաղաղության», «վերաինտեգրման» և «հակաահաբեկչական 

գործողություն իրականացնելու» պատումներով։ Օրինակ՝ Հիքմեթ Հաջիևի հոդվածը POLITICO-ում14 

դրա վկայություններից մեկն էր։  

Արևմտյան տեղեկատվական  հարթակները ՝ BBC, The Guardian, Deutsche Welle (DW), France 24, Al 

Jazeera English, Euronews, The New York Times, Washington Post, լայնորեն և պարբերաբար լուսաբանել 

են շրջափակման հետևանքները, Ադրբեջանի կողմից իրականացվող էթնիկ զտումների 

քաղաքականությունը: Այս հարթակները մեծապես շահագռգռված են եղել ցույց տալու  ռուսական 

խաղաղապահ առաքելության անարդյունավետությունը։  

Շատ դեպքերում միջազգային տեղեկատվական հարթակների օգտագործումը խաղացել է բացասական 

դեր, որը հնարավոր կլիներ չեզոքացնել՝ բնակչության մեդիագրագիտության բարձրացման և 

հասարակության ներսում բացատրական աշխատանքի միջոցով։ Քչերն էին կարողանում տարբերել, 

օրինակ, արտասահմանյան որևէ ԶԼՄ-ի միջոցով հնչեցված ադրբեջանական դիրքորոշումը այն երկրի 

պաշտոնական դիրքորոշումից, որտեղ այդ տեղեկատվական ռեսուրսը գործում է։ 

 

Եթե ադրբեջանական պատումների տարածումը՝ սեփական և վճարված արտասահմանյան 

ռեսուրսների միջոցով, կարելի է բացատրել ադրբեջանա-թուրքական տանդեմի համակարգված 

աշխատանքով, ապա որոշ հայկական ԶԼՄ-ների վարքագիծը մեծ թվով հարցերի տեղիք է տալիս։ 

Առավել հավանական է, որ այստեղ իր ազդեցությունն են թողել պետական համակարգման և 

ճգնաժամային շրջանում Արցախի ու Հայաստանի համապատասխան կառույցների միջև պատշաճ 

համագործակցության բացակայությունը։ 

 

 

 

                                                           
13 Ethnic Armenian journalist reports from refugee traffic jam,  https://www.bbc.com/news/av/world-europe-66974748, October 1, 

2023 

14 Hikmet Hajiyev. To clinch peace in the Caucasus, pay attention to both sides. https://www.politico.eu/article/to-clinch-peace-in-the-

caucasus-pay-attention-to-both-sides/, September 14, 2023. 

https://www.bbc.com/news/av/world-europe-66974748
https://www.politico.eu/article/to-clinch-peace-in-the-caucasus-pay-attention-to-both-sides/
https://www.politico.eu/article/to-clinch-peace-in-the-caucasus-pay-attention-to-both-sides/

Ադրբեջանի սանձազերծած տեղեկատվական գործընթացին հակազդելու արցախյան 

կառույցները 

Ի տարբերություն Ադրբեջանի՝ Արցախի տեղեկատվական արձագանքը հիմնականում պաշտպանական 

էր և սահմանափակվում էր ադրբեջանական ապատեղեկատվության հերքումով։ Պրոակտիվ 

ռազմավարության բացակայությունը, օտարերկրյա լրագրողների մուտքի արգելքը և շրջափակման 

պայմաններում տեղեկատվության հասանելիության խիստ սահմանափակումը թույլ էին տալիս, որ 

ադրբեջանական պատումները ավելի արագ տարածվեն և ամրապնդվեն միջազգային օրակարգում։ 

Արցախում իրադարձությունների լուսաբանումը կատարվում էր տեղական լրատվամիջոցներով, 

սահմանափակ լսարանով և հիմնականում հայերեն բովանդակությամբ։ 

Արցախում Ադրբեջանի կողմից տեղեկատվական գործընթացներին հակազդելու 

պատասխանատվությունն ըստ կառուցվածքային համակարգի կրում էին մի շարք պետական 

կառույցներ։ Սակայն, ինչպես փորձը ցույց տվեց, այդ պատասխանատվությունը բաշխված էր 

ձևականորեն, առանց արդյունավետ համակարգման։ 

Հիմնական պատասխանատու կառույցներն էին․ ԱՀ նախագահի աշխատակազմի տեղեկատվական 

գլխավոր վարչություն․ Արցախում տեղեկատվական ոլորտի համակարգման, այդ թվում 

ադրբեջանական տեղեկատվական գործընթացին հակազդելու հիմնական պատասխանատվությունը և 

դերակատարումը վերապահված էր Արցախի Հանրապետության նախագահի աշխատակազմի 

տեղեկատվական գլխավոր վարչությանը։ Տեղեկատվական գլխավոր վարչությունը համակարգում էր 

տարբեր նախարարությունների տեղեկատվական բաժինների, ինչպես նաև պետական 

տեղեկատվական ռեսուրսների աշխատանքները։ Յուրաքանչյուր նախարարություն կամ պետական 

կառույց ուներ իր տեղեկատվական բաժինը, որը, ըստ պատասխանատվության ոլորտի, 

տեղեկատվություն էր տարածում, ինչպես նաև արձագանքում ադրբեջանական տեղեկատվական 

գրոհներին։ Այնուամենայնիվ, հարկ է նշել, որ ադրբեջանական տեղեկատվական գրոհներին 

հակազդելու համար բացակայում էր պետական մակարդակով մշակված հստակ ռազմավարություն, և 

շատ հաճախ ադրբեջանական տեղեկատվական գրոհներին տրվում էր դրվագային կամ իրավիճակով 

թելադրված արձագանք, որի հետևանքով այդ արձագանքը հաճախ դառնում էր ուշացած կամ ոչ 

արդիական։ Ավելին՝ բացակայում էր սեփական հակափաստարկներն ու խոսույթները տարածելու և 

առաջ մղելու հստակ ծրագիրը, որի հետևանքով հասարակությունը երբեմն ենթագիտակցաբար ու 

անքննադատ կերպով սպառում էր ադրբեջանական աղբյուրներից ստացվող պատումները։  

Տեղեկատվական գլխավոր վարչության համակարգման ներքո էր գործում Արցախի Տեղեկատվական 

Շտաբ (https://www.facebook.com/ArtsakhInformation) ֆեյսբուքյան էջը, որը կոչված էր ապահովելու 

տարբեր նախարարությունների և պետական մարմինների գեներացրած տեղեկատվության 

տարածումը արցախյան հասարակության մեջ։ Այդ ռեսուրսը բավականին ակտիվ աշխատում էր ինչպես 

2020 թվականի պատերազմի ընթացքում, այնպես էլ շրջափակման ժամանակ։ Սակայն Արցախի 

անկման և տեղահանության օրերին, հաշվի առնելով էլեկտրականության և համացանցի հաճախակի 

խափանումները կամ դրանց ի սպառ բացակայությունը, համացանցի միջոցով հնարավոր չէր 

տեղեկատվությունը հասցնել Արցախի բնակչությանը։ Այս կառույցը գործնականում իրականացնում էր 

սոցիալական մեդիա հարթակի գործառույթ և չկարողացավ ապահովել միասնական ռազմավարություն, 

օպերատիվություն և համակարգված հաղորդագրություն թե՛ ներքին, թե՛ արտաքին լսարանների 

համար։ Տեղեկատվական հոսքերը հաճախ անկայուն էին, ուշացած, երբեմն էլ տարբեր 

գերատեսչությունների միջև հակասող։ 

https://www.facebook.com/ArtsakhInformation

Արտաքին գործերի նախարարությունը․ ԱԳՆ-ն պետք է հանդես գար որպես միջազգային մեդիայի, 

դիվանագիտական շրջանակների և օտարերկրյա հանրության հետ հիմնական հաղորդակցող կառույց։ 

Սակայն նրա արձագանքները հաճախ ուշացած էին և քիչ ազդեցություն ունեին օտարերկրյա 

տեղեկատվական հարթակներում՝ բաց թողնելով օրակարգ ձևավորելու և վստահելի տեղեկատվության 

աղբյուր դառնալու հնարավորությունը։ Շրջափակման ողջ ընթացքում ԱԳ նախարարը Երևանից էր 

կառավարում գերատեսչության աշխատանքները, իսկ կայքը, սոցիալական մեդիա հարթակները 

վարվում էին Ստեփանակերտից, ինչն օպերատիվության ու ճկունության տեղ գրեթե չէր թողնում՝ հաշվի 

առնելով նաև որոշ օբյեկտիվ պատճառներ, օրինակ՝ էլեկտրականության, ինտերնետ կապի 

անջատումները։  

Պաշտպանության բանակը․ ՊԲ-ն պատասխանատու էր ռազմական իրավիճակին առնչվող 

հաղորդագրությունների համար, որոնք մեծամասամբ ադրբեջանական ապատեղեկատվության 

հերքումներն էին կամ նրանց կողմից հրադադարի խախտման արձանագրումները։ Նույնաբովանդակ 

մամուլի հաղորդագրություններում հիմնականում փոխվում էին ամսաթվերն ու աշխարհագրական 

ուղղությունները։ Վիզուալ բովանդակություն սահմանափակ էր օգտագործվում, ինչը դժվարեցնում էր 

առաջմղումը սոցիալական մեդիա հարթակներում։ Ադրբեջանական գլխավոր պատումներից մեկը, ըստ 

որի՝  ՊԲ-ն զինված անօրինական խմբավորում էր, գրեթե անտեսված էր արցախյան կողմի 

ռազմավարական հաղորդակցության համատեքստում։  

Մարդու իրավունքների պաշտպանը․ դարձավ փաստացի միակ ինստիտուտը, որը հետևողական, 

հստակ ձևակերպումներով և ներքաղաքականից զերծ մոտեցմամբ կարողացավ ներկայացնել 

Արցախում տեղի ունեցող խախտումները, հումանիտար ճգնաժամը և բնակչության իրավունքների 

ոտնահարումը՝ միջազգային լսարանին հասանելի ձևով։ 

Ներքին գործերի նախարարությունը․ հաճախ հանդես էր գալիս առաջին արձագանքով՝ 

մասնավորապես հրադադարի խախտումների և ներքին անվտանգության թեմաների շուրջ, սակայն նրա 

հաղորդագրությունները նույնպես չէին համակարգվում ընդհանուր հաղորդակցական 

ռազմավարության մեջ։  

Արցախյան պետական լրատվամիջոցներ - Ադրբեջանական տեղեկատվական գրոհներին հակազդելու 

հարցում կարևոր դերակատարություն են ունեցել նաև արցախյան պետական լրատվամիջոցները, 

մասնավորապես՝ Արցախի հանրային հեռուստատեսությունը և Արցախի հանրային ռադիոն։ 

Այնուամենայնիվ, նրանց կողմից տարածվող տեղեկատվության հիմնական սպառողը հայ 

հասարակությունն էր Արցախում և Հայաստանի Հանրապետությունում։ Այսինքն՝ արցախյան 

լրատվամիջոցների կողմից պատրաստված նյութերը, որոնք հիմնականում հայալեզու էին, որպես կանոն 

դուրս չէին գալիս միջազգային հարթակ և մնում էին միայն ներհայկական տիրույթում։ 

Այսպիսով, թեև պատասխանատու կառույցները գործում էին, սակայն իրականում բացակայում էր 

միասնական համակարգումը, միջգերատեսչական սինխրոնիզացիան և բովանդակության 

ռազմավարական կառավարումը։ Որոշ անհատական նախաձեռնություններն էին (հիմնականում 

բլոգինգի տեսքով Instagram-ում և  Twitter/X-ում, անգլալեզու պոդքաստ), որ հաճախ լրացնում էին 

համակարգային բացերը՝ թեկուզ սահմանափակ ազատությամբ, բայց առավել նպատակային և 

լսարանին հարմարեցված հաղորդագրություններով։ Այս պայմաններում հակազդեցությունը 

տեղեկատվական պատերազմին եղել է մասնակի, ոչ համակարգված, և որոշակիորեն հենված առանձին 

մարդկանց մասնագիտական ու անհատական նախաձեռնությունների վրա։ 

Արցախի տեղեկատվական պաշտպանության պատրաստվածության մակարդակը 

Ճգնաժամային և պատերազմական իրավիճակում տեղեկատվական պաշտպանությունը բարդ խնդիր է 

բոլոր պետությունների համար։ Արցախի Հանրապետության դեպքում՝ որպես սահմանափակ 

ռեսուրսներով պետություն, տեղեկատվական պաշտպանության խնդիրները առավել բազմաբնույթ էին 

հատկապես 2020–2023 թվականներին։ Տեղեկատվական քաղաքականությունը հաճախ ձևավորվում էր 

ոչ թե կանխատեսելի ռազմավարության, այլ իրավիճակային լուծումներ գտնելու թելադրանքով։ 

Համակարգվածության պակասը, ներքին մրցակցությունը և վստահության խնդիրները իրենց 

բացասական հետքը թողեցին Արցախի տեղեկատվական պաշտպանության վրա։   

Համակարգվածության պակասը․ Նախ և առաջ չկար միասնական կամ հստակ համակարգող մարմին 

կամ պատասխանատու անձ, որը կղեկավարեր տեղեկատվական քաղաքականությունը։ Պետական 

տարբեր կառույցների միջև անգամ առկա էր մրցակցություն՝ տեղեկատվությունը առաջինը 

հրապարակելու և սեփական կառույցի դերակատարությունը կարևորելու հարցում։ Օրինակ՝ 

հրադադարի խախտումների մասին հաղորդագրությունները շատ հաճախ սկզբում տարածում էր ՆԳՆ-

ն, հետո նոր ՊԲ-ն՝ ստեղծելով տպավորություն, որ ոչ միայն չկա համակարգվածություն, այլ նաև ներքին 

հաղորդակցություն և համաձայնություն։ Հետազոտության մասնակիցներից մեկի համոզմամբ, ՊԲ-ի 

տեղեկատվական ռեսուրսները պատշաճ կերպով չէին աշխատում, իսկ ՊԲ տեղեկատվական հարթակի 

բացակայությունը պայմանավորված էր նրանով, որ ՊԲ-ի կողմից ամեն հայտարարությունից հետո 

ադրբեջանական կողմը հնչեցնում էր նոր սպառնալիքներ։ Հետազոտության մասնակիցներից մյուսի 

համոզմամբ այս երևույթը պատճառ ուներ. ՊԲ գործունեությունը համակարգվում էր ՀՀ ՊՆ-ից, որոշ 

դեպքերում այն մինչև հաստատվեր և հրապարակվեր, ժամանակ էր պահանջվում, այդ պատճառով 

ներքին բանավոր համաձայնությամբ որոշվել էր այդ կերպ համակարգել տեղեկատվական հոսքը։ Սրա 

հետ մեկտեղ պետական կառույցների աշխատանքում առկա էր նաև ինքնագրախոսություն՝  

հատկապես ռուսական խաղաղապահների գործունեության (կամ դրա բացակայության) վերաբերյալ՝ 

հանգեցնելով իրադարձությունների ոչ լիարժեք ներկայացման, իսկ որոշ կարևոր հարցերում՝ անգամ 

լռության։    

Ավելին, երբ սկսվեցին սեպտեմբերի 19-ի պատերազմական գործողությունները, տեղեկատվական 

համակարգման համար ոչ մի կենտրոնացված մարմին չկար, բոլորը գործում էին առանձին-առանձին։ 

Պետական կառույցների խոսնակների հետ կապ հաստատելն անհնար էր։ Հաճախ բացարձակ 

անպատրաստ վիճակում արվում էր այն, ինչն ուղղակի հնարավոր էր, այլ ոչ թե անհրաժեշտ։ Սույն 

ուսումնասիրության մի քանի մասնակիցներ փաստել են, որ դիմել են Արտաքին գործերի 

նախարարություն՝ հասկանալու, թե ինչ պետք է գրել և ինչ տեղեկատվություն տարածել, սակայն նրանց 

պատասխանել են, որ պետք է պարզապես սպասել։ Արդյունքում տեղեկատվական աշխատանքը 

կատարվում էր անկազմակերպ և անպատրաստ պայմաններում՝ ըստ ունեցած հնարավորությունների։ 

Այդ օրերին եզակի դրական նախաձեռնություններից մեկն այն էր, որ կառավարության շենքում 

ապահովվեց կապի կենտրոնացման համար մի սենյակ, որտեղից հերթով հարցազրույցներ էին տալիս 

կամ նյութեր ուղարկում արտասահմանյան լրատվականներին։  

Այնումենայիվ, պետական կառույցների աշխատանքում դրական կերպով առանձնացավ Մարդու 

իրավունքների պաշտպանի գրասենյակը, որն արագ և համապարփակ արձագանքում էր ստեղծված 

իրավիճակին և փաստացի դարձավ միակ վստահելի պաշտոնական աղբյուրը, որը ներքին և արտաքին 

լսարանին ներկայացնում էր իրականությունը։ ՄԻՊ-ի հաղորդագրություններն ու 

մեկնաբանություններն օգտագործվում էին միջազգային մամուլի և կառույցների կողմից՝ որպես 

Արցախից ստացվող հավաստի տեղեկատվություն։ 

Վստահության խնդիրները․ Արցախի տեղեկատվական պաշտպանվածությունը կարելի է բնութագրել 

անպատրաստ, վստահություն չներշնչող, իրավիճակային և պաշտպանողական։ Դրան նպաստում էին 

մի շարք գործոններ, որոնցից հիմնականն այն էր, որ շատ դեպքերում հենց ադրբեջանական կողմն էր 

առաջինը հրապարակում տեղի ունեցած իրադարձությունը։ Երբ Արցախի տեղեկատվական շտաբը 

փորձում էր արձագանքել, հերքել կամ պարզաբանումներ տալ, հասարակության մոտ արդեն 

ձևավորվում էին կասկածներ և անվստահություն։  

Բնակչության փոքր թվաքանակը և անվտանգային հարցերի նկատմամբ զգայունությունը նպաստում էր 

տեղեկատվության արագ տարածմանը, որը մեծացնում էր պաշտոնական հրատապ հերքման 

անհրաժեշտությունը։ Այդ իսկ պատճառով հատուկ ուշադրություն էր դարձվում բառապաշարին՝ 

հանրային ընկալումների հնարավոր հետևանքները մեղմելու նպատակով։  Այս իրավիճակում խուճապի 

կանխումն առաջնային խնդիր էր։  

Ավելին՝ վստահության խնդիրների էին բախվում նաև լրագրողները։ Նրանց համար չափազանց դժվար 

էր աշխատել ստեղծված միջավայրում։ Դավաճանության մի քանի դեպքերի բացահայտումից հետո՝ 

հատկապես երկրի հիմնական քարոզչական մարմնի՝ հանրային հեռուստատեսության խորհրդի 

ղեկավարի և այլ կարևոր մեդիա մասնագետների ներգրավվածությունը ադրբեջանական 

գործակալական ցանցում լրագրողների նկատմամբ ձևավորեց կասկածանքի մթնոլորտ։ Հատկապես 

դրսի հետ աշխատողները, դիտարկվում էին որպես հնարավոր կամ պոտենցիալ գործակալներ։ Սրա 

հետևանքով պաշտոնյաների հետ հարցազրույցներ անելու բազմաթիվ փորձեր մերժվում էին։   

Լրագրողների և տեղական մեդիայի աշխատանքում նկատվում էր այլ խնդիրներ ևս։ Օրինակ՝ նրանք 

հիմնականում ստեղծում էին հայերեն բովանդակությամբ նյութեր։ Նրանց գործունեության 

ակտիվությունը նկատվեց միայն շրջափակման վերջին երկու ամիսներին։ Անգամ նկատվեց անգլերեն 

բովանդակության աճ։ Սակայն սոցիալական մեդիա հարթակներում լրագրողների գրառումները 

հաճախ առավելապես էմոցիոնալ բնույթ էին կրում՝ քան ներկայացնում իրադարձություններն ու  

փաստերը։ 

Ընդհանուր առմամբ, Արցախի տեղեկատվական պաշտպանությունն անարդյունավետ էր, թերի 

կազմակերպված և ներքին խնդիրներով ծանրաբեռնված՝ ի վիճակի չլինելով դիմակայել Ադրբեջանի 

համակարգված ու միջազգային մակարդակով համակարգված տեղեկատվական ճնշմանը։ 

Արցախի տեղեկատվական պաշտպանության պատրաստվածության վերաբերյալ հավելյալ 

գնահատական տալու համար հարկ է անդրադառնալ մի քանի լրացուցիչ բաղադրիչների։ 

 

Տեղեկատվական ենթակառուցվածքների առկայություն․ Ինստիտուցիոնալ տեսանկյունից Արցախում 

ձևավորված էին անհրաժեշտ կառույցներ՝ ադրբեջանական տեղեկատվական գրոհներին հակազդելու 

համար։ Պետական բոլոր գերատեսչություններում առկա էին առանձին բաժիններ, որոնց միջոցով 

իրականացվում էր տեղեկատվական քաղաքականությունը։ Բոլոր պետական գերատեսչությունները 

ունեին պաշտոնական կայքեր, ինչպես նաև ներկայացված էին սոցիալական ցանցերում (հիմնականում 

Facebook-ում)։ Արտաքին աշխարհի հետ հաղորդակցվող գերատեսչությունները նաև բավականին 

ակտիվ աշխատում էին Twitter/X ցանցում։  

Տեխնիկական հագեցվածություն․ Տեխնիկական հագեցվածության տեսանկյունից ևս կարելի է 

արձանագրել բավականին պատրաստված իրավիճակ։ Բոլոր գերատեսչությունների համապատասխան 

բաժինները հագեցած են եղել անհրաժեշտ տեխնիկական միջոցներով, սակայն համակարգի հիմնական 

խոցելիությունը պայմանավորված էր նրանով, որ  Հայաստանի Հանրապետությունից դեպի Արցախ 

համացանցի միակ մուտքն ապահովվում էր ընդհամենը մեկ մալուխով։ Դեռևս 2020 թվականի 

պատերազմից առաջ քայլեր էին ձեռնարկվում այլընտրանքային համացանցային կապ ունենալու 

ուղղությամբ, սակայն պատերազմի հետևանքով Քարվաճառի և Քաշաթաղի շրջանների 

ադրբեջանական վերահսկողության տակ հայտնվելուց հետո Արցախը ցամաքային միայն մեկ կապ 

ուներ Հայաստանի Հանրապետության հետ՝ Լաչինի միջանցքը, հետևաբար համացանցի նոր՝ 

այլընտրանքային գիծ ունենալու ուղղությամբ աշխատանքները դադարեցին։  

Այս բացը հատկապես զգացնել տվեց 2023 թվականի սեպտեմբերին ադրբեջանական հարձակման և 

Արցախի անկման օրերին։ Հենց առաջին ժամերից Ադրբեջանի կողմից ամբողջությամբ կաթվածահար 

էր արվել համացանցը և բջջային կապը (Ադրբեջանը առաջին իսկ ժամերից կտրել էր ՀՀ-ից Արցախ եկող 

համացանցի մալուխը և ոչնչացրել բջջային կապ ապահովող աշտարակները)։ Համացանցի 

հասանելիությունը մասամբ վերականգնվեց սեպտեմբերի 25-ից հետո, սակայն սնուցումը արդեն ոչ թե 

ՀՀ-ից էր, այլ Ադրբեջանից։ 

Նմանատիպ խնդիրներ արձանագրվել էին նաև շրջափակման ընթացքում․ Ադրբեջանը մի քանի անգամ 

դիտավորյալ կտրել էր ՀՀ-ից դեպի Արցախ եկող համացանցի մալուխը՝ տեղեկատվական մեկուսացման 

մեջ դնելով Արցախը։ Այդ ժամանակ փորձ կատարվեց Արցախում ներդնել հայկական «Zangi» 

համակարգը։ Այն հնարավորություն է տալիս կապ ապահովել անգամ համացանցի բացակայության կամ 

շատ նվազ հասանելիության դեպքում։ Սակայն ամենօրյա նոր մարտահրավերների և 

կազմակերպչական խնդիրների պատճառով այս գործընթացը ամբողջությամբ չիրականացվեց։ 

 

Մարդկային ռեսուրս․ Տեղեկատվական պատրաստվածության տեսանկյունից կարևոր 

դերակատարում ունի պատրաստված մարդկային ռեսուրսի առկայությունը։ Թեև Արցախում տարբեր 

գերատեսչությունների համապատասխան ստորաբաժանումները համալրված էին անձնակազմով, 

սակայն նրանց մասնագիտական պատրաստվածության մասին կարող ենք խոսել վերապահումներով։ 

Լրջագույն խնդիր կար օտար լեզուներով, մասնավորապես անգլերեն լեզվով բովանդակության 

գեներացման և տարածման հետ կապված։ Արցախի անկման օրերին՝ ավելի հստակ սեպտեմբերի 23-ից 

մինչև Արցախի ամբողջական հայաթափումը, տեղեկատվական ոլորտում փաստացի աշխատանքը 

շարունակում էին ընդամենը 5-7 աշխատակիցներ։ Մնացած անձնակազմը այլևս աշխատանքի չէր 

ներկայանում։ Այս պատճառով Արցախի տեղեկատվական համակարգը հատկապես սեպտեմբերի 20-ից 

հետո ամբողջական կաթվածահար վիճակում էր։  

Ռազմավարական մոտեցման բացակայություն․ Արցախի տեղեկատվական պաշտպանվածությունը 

կարելի է բնութագրել որպես ռազմավարությունից զուրկ համակարգ։ Տեղեկատվական 

ինստիտուտները գործում էին իրավիճակային արձագանքների ռեժիմով: Հատկանշական է, որ 

տեղեկատվական գրոհները հաճախ տեղի էին ունենում ոչ միայն օրվա, այլ նույնիսկ ժամային 

ակտիվությամբ, ինչը բարդացնում էր արձագանքման գործընթացը։ 

Շրջափակումը և ներքաղաքական գործընթացների ազդեցությունը արցախյան 

հանրային կառույցների ինֆորմացիոն դիմադրողականության վրա 

Արցախյան ինստիտուտների տեղեկատվական դիմադրողականությունը պետք է գնահատել 

չդադարեցված պատերազմական դրության և գրեթե ամենօրյա արտակարգ իրավիճակներում գործելու 

անհրաժեշտության համատեքստում։ Այս պայմաններում տեղեկատվական համակարգերը գործում էին 

շարունակական ճնշման տակ՝ երբեմն առանց անհրաժեշտ ռեսուրսների։  Կապի, համացանցի, 

էլեկտրաէներգիայի բացակայության խնդիրներ, ինչպես նաև կանխատեսելի միջավայրի 

բացակայությունը լուրջ հետևանքներ էին ունենում։  

Տեղեկատվական դիմադրողականությունը խոցելի էր դեռևս 2020 թվականի պատերազմից հետո։ 

Հիմնական խնդիրը հանրության շրջանում պետական և պաշտոնական տեղեկատվության նկատմամբ 

ձևավորված ցածր վստահությունն էր։ Այս իրավիճակը նախ և առաջ պայմանավորված էր պատերազմի 

ընթացքում հայկական, այդ թվում՝ արցախյան աղբյուրների կողմից տարածված ոչ լիարժեք կամ սխալ 

տեղեկատվությամբ։ «Հաղթելու ենք» կարգախոսի շուրջ ծավալված քարոզչական արշավը դրա 

ամենավառ օրինակներից մեկն է։ Հետպատերազմյան շրջանում հասարակության մեջ խորացավ այն 

ընկալումը, թե պաշտոնական տեղեկատվությունը իրական պատկերը չի ներկայացնում և թաքցնում է 

կարևորվող մանրամասներ։ 

Տեղեկատվական վստահության այս ճգնաժամն էլ ավելի խորացավ շրջափակման շրջանում, իսկ 

Արցախի անկման օրերին տեղեկատվական դիմադրողականությունը, կարելի է ասել, հավասարվել էր 

զրոյի։ Մի կողմից՝ էլեկտրականության և ինտերնետի բացակայության պայմաններում տեխնիկապես 

անհնար էր պաշտոնական տեղեկատվություն հասցնել հանրությանը, մյուս կողմից՝ ինչպես արդեն 

նշվեց, չկար անհրաժեշտ անձնակազմ։  

Արցախյան պետական կառույցների կողմից տարածված յուրաքանչյուր հայտարարության գրեթե 

անմիջապես հաջորդում էին Ադրբեջանի կողմից ձեռնարկված քայլերը, որոնք հակասում էին այդ 

հայտարարություններին։ Օրինակ՝ երբ արցախյան իշխանությունները հայտարարում էին 

խաղաղապահների միջոցով մանկական սնունդ ներկրելու հնարավորության մասին, նույն օրը 

Ադրբեջանը արգելում էր խաղաղապահների մուտքն ու ելքը Լաչինի միջանցքով։ Այս իրավիճակում 

հանրության մոտ տպավորություն էր ստեղծվում, թե արցախյան կառույցները ապատեղեկատվություն 

են տարածում։ Մինչդեռ իրականում առկա էր նախնական պայմանավորվածություն, որը Ադրբեջանի 

կողմից միտումնավոր խարխլում էր արցախյան ինստիտուտների նկատմամբ հանրային 

վստահությունը։ Սա ընդամենը մի օրինակ է, սակայն այս գործելաոճը լայնորեն կիրառվում էր 

Ադրբեջանի կողմից։ 

Ներքաղաքական գործընթացների ազդեցությունը․ Արտաքին աշխարհի հետ հաղորդակցության 

բացակայությունը և ներքաղաքական գործընթացները զգալիորեն նվազեցրել էին Արցախի 

ինստիտուտների տեղեկատվական դիմադրողականությունը՝ խոչընդոտելով ինչպես ներքին, այնպես էլ 

արտաքին լսարանների համար հստակ և հետևողական պատումների ձևավորմանը։ Հասարակությունը 

հիմնականում բաժանված էր Սամվել Բաբայանի, Արայիկ Հարությունյանի և Ռուբեն Վարդանյանի 

կողմնակիցների միջև։  

Ռուբեն Վարդանյան – Արայիկ Հարությունյան առանցքի շուրջ ձևավորված հակասությունները, ինչպես 

նաև զիջողականության մասին խոսույթները հանրային ու մեդիա ուշադրության կենտրոնում էին 

պահում ներքին կոնֆլիկտը։ Արդյունքում պետական հաստատությունների մեծ մասի տեղեկատվական 

կարողություններն ուղղվում էին այս ներքաղաքական խոսույթների սպասարկմանը, այլ ոչ թե հանրային 

իրազեկմանը կամ միջազգային մեդիայի հետ աշխատանքին։ Ամեն դեպքում, հարկ է նշել, որ Ռուբեն 

Վարդանյանը նաև ուներ դրական ազդեցություն տեղեկատվական դաշտի վրա․ նրա պաշտոնավարման 

ընթացքում ավելի համակարգված և հետևողական աշխատանք էր կատարվում։  Սակայն 

պաշտոնազրկումից հետո իրավիճակն ավելի սրվեց։  

Լրատվամիջոցների դերը․ Շրջափակումը ստեղծեց մի վիճակ, երբ ադրբեջանական 

քարոզչամեքենային փաստացի կարող էին հակազդել միայն Արցախում գործող, կամ Արցախում 

թղթակցական կետեր ունեցող լրատվամիջոցները: Դրանց միջոցով էր ապահովում դեպի դուրս 

տեղեկատվական հոսքը: Հենց տեղական լրատվամիջոցներն էին պարբերաբար հիշեցնում աշխարհին 

շրջափակված Արցախի վիճակի մասին։ Սակայն նույնիսկ նրանք էին բախվում ծանր պայմանների՝ 

վառելիքի բացակայության, պլանային և վթարային հոսանքազրկումների, ինչպես նաև ինտերնետի 

պարբերական բացակայության կամ ցածր որակի պատճառով։  

Ավելին՝ ինչպես արդեն նշվեց վերևում ներքաղաքական զարգացումները լրացուցիչ ծանրաբեռնում էին 

տեղեկատվական դաշտը։ Մի կողմից սահմանափակ ռեսուրսները ուղղվում էին ներքաղաքական 

գործընթացներին, մյուս կողմից՝ առաջանում էր առաջնահերթությունների հարց։ Լուսաբանել 

շրջափակման պայմաններում առկա հումանիտար ճգնաժամը, թե՞ ներքաղաքական պայքարը։ 

Յուրաքանչյուր  լրատվամիջոցն ինքնուրույն էր որոշում իր մոտեցումը: 

Խուճապ սերմանող լուրերի և սոցցանցային կեղծ օգտահաշիվների օգտագործման 

դրսևորումները 

Արցախի բնակչության դեմ Ադրբեջանի տեղեկատվական պատերազմի կարևոր բաղադրիչներից էին 

կեղծ փաստաթղթերի և ապատեղեկատվության տարածումը, ուղիղ սպառնալիքներն ու հոգեբանական 

ճնշումները, ինչպես նաև սոցիալական ցանցերում կեղծ օգտահաշիվների կիրառումը, որոնց միջոցով 

շրջանառվում են խուճապ սերմանող լուրեր ու մանիպուլյատիվ հաղորդագրություններ։ Սրանք 

հիմնականում նպաստել են տեղեկատվական աղմուկի և վստահության խարխլման մթնոլորտի 

ձևավորմանը, որի նպատակն էր խորացնել հասարակական անորոշությունը և խուճապային 

տրամադրությունները։  

Կեղծ փաստաթղթեր և ապատեղեկատվություն․ Շատ հաճախ սոցիալական ցանցերում հայկական 

անուններով էջերի ու խմբերի միջոցով տարածվում էին պաշտոնական տեսք ունեցող կեղծ 

հրամանագրեր ու կարգադրություններ։ Սրանք ներկայացվում էին իբր թե ԱԱԾ-ի, Ստեփանակերտի 

քաղաքապետարանի կամ այլ պետական մարմինների անուններից։ Այս հաղորդագրություններում 

հիմնական ուղերձը քաղաքացիներին ուղղված հրատապ կոչերն էին՝ «անհապաղ լքել քաղաքը» կամ 

«դուրս գալ բնակավայրից»։ Դրանք նպատակ ունեին խուճապ տարածել, խաթարել մարդկանց 

հոգեբանական կայունությունը և խթանել անկազմակերպ ու վերահսկողությունից դուրս շարժերը։ 

Չնայած արցախյան պետական կառույցների կողմից պարբերաբար արվող հերքումներին, նմանատիպ 

քարոզչական մանիպուլյացիաներն իրենց բացասական ազդեցությունն էին ունենում։ 

Այս երևույթին զուգահեռ շրջանառվում էին չստուգված և անհայտ ծագման լուրեր, օրինակ՝ 

զանգվածային քաղաքացիական սպանությունների կատարման կամ վառելիքի պահեստի պայթյունի 

կազմակերպման մասին։ Այսպիսի լուրերը փոխանցվում էին արագ ու կտրուկ, հիմնականում առանց 

հստակ աղբյուրի և հաշվի առնելով ընդհանուր վախի մթնոլորտը` շատ հաճախ ընկալվում էին որպես 

հավաստի տեղեկություններ։ Չի կարելի բացառել, որ այս լուրերը մասամբ առաջացել էին խուճապի 

ազդեցության տակ հենց ներսում։ Այնուամենայնիվ, անհայտ ծագման կեղծ աղբյուրների 

առկայությունը և դրանց պարբերական տարածումը վկայում էր նաև արտաքին մանիպուլյատիվ 

ազդեցությունների ներգրավման հնարավորության մասին։ 

Սոցիալական ցանցեր և կեղծ օգտահաշիվներ․ Վերոնշյալից բացի, ադրբեջանցիները նաև 

անհատական շփումների էին դիմում. սոցիալական ցանցերի միջոցով գրում էին մարդկանց, իբր թե 

պատրաստվում են գալ Ստեփանակերտ։ Շատ հաճախ այդ հայտարարությունները ներկայացվում էին 

«բարեկամական» տոնով՝ համագործակցության կամ կապ հաստատելու պատրվակով։ Ինչպես նաև 

սպառնալիքներ էին հնչեցնում «սեպարատիստական քարոզչություն» տարածելու համար։  

Երբեմն նաև կեղծ օգտահաշիվների կարիք չկար: Սպառնալիքները տարածվում էին բացահայտ ու 

անթաքույց: Կեղծ օգտահաշիվները ավելի հաճախ ապատեղեկատվություն տարածելիս էին 

օգտագործվում: 2020 թվականին Արցախի մի մասը օկուպացնելուց հետո նման օգտահաշիվներ 

օգտագործելու տեխնիկական ավելի մեծ հնարավորություններ ուներ Ադրբեջանը: Շատ դեպքերում 

օգտագործվում էին նաև նախկինում հայերին պատկանած օգտահաշիվներ՝ ավելի դժվարացնելով 

ապատեղեկատվության դեմ պայքարը:   

Ուղղակի սպառնալիքներ և հոգեբանական ճնշում․ Ադրբեջանական տեղեկատվական պատերազմը 

Արցախի նկատմամբ շարունակաբար ուղեկցվել է ոչ միայն ապատեղեկատվության և 

մանիպուլյացիաների կիրառմամբ, այլև հստակ ուղղված սպառնալիքներով ինչպես ամբողջ 

բնակչության, այնպես էլ առանձին անհատների հասցեին։ Ակնհայտ է, որ Ադրբեջանի կողմից գրեթե 

յուրաքանչյուր գործողությունից առաջ նախապես հնչեցվել են համապատասխան սպառնալիքներ՝ 

դաշտ նախապատրաստելու և հոգեբանական ճնշում գործադրելու նպատակով։ Օրինակ՝ 2022 

թվականի դեկտեմբերին Լաչինի միջանցքի շրջափակման նախաշեմին ադրբեջանական 

տեղեկատվական հարթակներում ակտիվորեն շրջանառվում էին միջանցքի փակման մասին 

սպառնալիքներ։ Նմանատիպ պատկեր դիտվեց նաև 2023 թվականի սեպտեմբերին՝ լայնածավալ 

հարձակման նախօրեին, երբ ադրբեջանական պաշտոնական և ոչ պաշտոնական աղբյուրները 

բացեիբաց հայտարարում էին ուժի կիրառման հավանականության մասին։ Պաշտոնական 

մակարդակով հնչեցված այս սպառնալիքները երբեք չէին մնում միայն խոսքեր, դրանց անմիջապես 

հաջորդում էին գործողություններ՝ փաստացի վերածվելով իրական վտանգի։ 

Ստորև ներկայացված է Արցախի Հանրապետության Ազգային Անվտանգության ծառայության 

ֆեյսբուքյան պաշտոնական էջում հրապարակված տեղեկատվական գրոհներին վերաբերող մի քանի 

հրապարակումները15․  

▪ Ադրբեջանի հատուկ ծառայությունները «SMS» հաղորդագրությունների» միջոցով փորձում են 

խուճապ տարածել, սեպտեմբերի 20, 2023 թվական: 

▪ ԱՀ քաղաքացիները «9009», «0044», «4452» կարճ հեռախոսահամարներից «Ղարաբաղը Ադրբեջան 

է» բովանդակությամբ «SMS» հաղորդագրություններ են ստացել, սեպտեմբերի 13,  2023 թվական։  

                                                           
15 Աղբյուր՝ https://www.facebook.com/nssartsakh 

https://www.facebook.com/nssartsakh

▪ Ադրբեջանի հատուկ ծառայությունները սոցիալական ցանցերի միջոցով գրոհել են Արցախի 

Հանրապետության բնակչության դեմ: Հայերեն գրառումներով փորձել են «քաղաքացիության», 

«բարձր» աշխատավարձի», «իրավունքների պաշտպանվածության» վերաբերյալ կեղծ թեզերով ու 

խոստումներով հոգեբանական ճնշում գործադրել և խուճապ տարածել բնակչության մեջ։ Մեկ այլ 

հրապարակումով ադրբեջանական օգտատերերը տարածել են պատերազմին ենթադրաբար 

մասնակցած՝ Արցախի բնակիչների ցանկ՝ կեղծ մեղադրանքներով, 31 հուլիս 2023 թվական ։ 

▪ 2023 թվական հուլիսի 24-ին ԱՀ քաղաքացիները ստացել են հեռախոսազանգեր, որոնց միջոցով 

զանգահարողները ռուսերենով տեղեկացրել են, որ «ԱՀ քաղաքացիները Ադրբեջանի տարածքով 

(Բաքվով) կարող են մեկնել ՀՀ և իրենք երաշխավորում են վերջիններիս անվտանգությունը»։  

▪ Ադրբեջանի հատուկ ծառայություններն իրականացրել են հեռախոսազանգեր Արցախի 

Հանրապետության հեռախոսահամարների բաժանորդներին և ներկայանալով որպես «Գելլափ» և 

այլ հայտնի սոցիոլոգիական ուսումնասիրություններ իրականացնող ու հարցումներ կատարող 

կազմակերպության, կամ Հայաստանի Հանրապետության աշխատանքի և սոցիալական հարցերի 

նախարարության աշխատակիցներ, հարցադրումներ են կատարել Արցախի արտաքին և ներքին 

քաղաքական կյանքի, սոցիալ-տնտեսական վիճակի, տիրող ընդհանուր իրավիճակի և 

տրամադրվածությունների վերաբերյալ՝ այդպիսով փորձելով կորզել իրենց անհրաժեշտ 

տեղեկությունները, 22 հունիսի 2023 թվական: (Զրուցակցի պնդմամբ իր աշխատանքային 

հեռախոսահամարին էլ են զանգահարել, այսինքն ունեցել են պետական կառույցների 

հեռախոսահամարների ցանկը)  

▪ ԱՀ քաղաքացիները տարբեր երկրներից ստացել են հեռախոսազանգեր, որոնց միջոցով 

զանգահարողները ցանկացել են երկրում տիրող իրավիճակի, անվտանգային հարցերի, 

շրջափակման հետևանքների ու հումանիտար վիճակի, քաղաքական իրավիճակի, ինչպես նաև 

անձնական բնույթի տեղեկությունների վերաբերյալ տեղեկատվություն ստանալ,1 հունիս 2023 

թվական:  

▪ Ադրբեջանական հատուկ ծառայությունները Ստեփանակերտ քաղաքի բնակիչներին տարհանելու 

վերաբերյալ հերթական կեղծ փաստաթուղթն են տարածել, 28 հունվարի 2023, 25 հունվարի 2023 

թվական։ 

▪ Օգտագործելով Արցախի Հանրապետության քաղաքացիների անվամբ բացված կեղծ 

օգտահաշիվներն ու ներթափանցման հնարավորություն ու հասանելիություն ստացած 

ֆեյսբուքյան էջերը, ադրբեջանական հատուկ ծառայությունները տարբեր հարցեր ուղարկելով կամ 

ֆեյսբուքյան խմբերում գրառումներ կատարելով փորձել են հավաքագրել Արցախի 

Հանրապետությունում սննդի, բացակայող առաջին անհրաժեշտության ապրանքատեսակների, 

հումանիտար օգնությունների վերաբերյալ տեղեկություններ, 8 հունվարի, 2023 թվական։  

▪ Ադրբեջանական հատուկ ծառայություններն օգտագործելով Արցախի Հանրապետության 

քաղաքացիների ֆեյսբուքյան էջեր Ստեփանակերտ քաղաքի բնակիչներին տարհանելու համար 

ավտոբուսներ հատկացնելու վերաբերյալ կեղծ լուրեր են տարածել՝ նպատակ ունենալով խուճապ 

տարածել բնակչության շրջանում, 31 դեկտեմբեր, 2023 թվական։ 

▪ Ադրբեջանական հատուկ ծառայություններն օգտագործելով Արցախի Հանրապետության 

քաղաքացիների ֆեյսբուքյան էջեր ԱՀ բնակիչներին տարհանելու վերաբերյալ կեղծ լուրեր են 

տարածել՝ նպատակ ունենալով խուճապ տարածել բնակչության շրջանում, 12 դեկտեմբեր, 2023 

թվական։  

▪ Ադրբեջանական հատուկ ծառայությունները զանգահարում էին Արցախի պետական կառույցների 

կայքերում առկա հեռախոսահամարներին և ՌԴ խաղաղապահ ուժերի Արցախից դուրս գալու 

վերաբերյալ կեղծ լուրեր էին տարածում՝ նպատակ ունենալով խուճապ տարածել բնակչության 

շրջանում, 4 հոկտեմբեր, 2022  թվական։  

Խուճապի ազդեցությունը Արցախի անկման օրերին․ 2023 թվականի սեպտեմբերին, երբ 

տեղեկատվական համակարգը կաթվածահար էր խուճապային լուրերը անարգել տարածվում էին 

հասարակության շրջանում։ Դրանք թողել են լուրջ հետևանքներ։ Մարդիկ, տրվելով այս լուրերին, այրել 

են իրենց զինվորական համազգեստները, լուսանկարները, որոշ դեպքերում նույնիսկ դեն են նետել իրենց 

հետ վերցրած կենցաղային դանակները, քանի որ տարածվում էին լուրեր, թե Հակարիի կամրջով 

անցնելիս ադրբեջանցիները ստուգում են մեքենաները և նման իրեր ունեցողներին ենթարկում են 

կալանքի կամ հաշվեհարդարի։ 

Լայն տարածում գտած մեկ այլ խոսույթ վերաբերում էր այն պնդմանը, թե երբ Արցախում որոշակի թվով 

մարդիկ (10,000–15,000 հոգի) մնան, ապա ըստ Ադրբեջանի և Ռուսաստանի միջև ձեռք բերված 

պայմանավորվածության՝ Հակարիի անցակետը փակվելու է։ Այս տեղեկության տարածումը 

առաջացրեց համընդհանուր խուճապ, ինչի հետևանքով բնակչության մեծ մասը փորձեց հնարավորինս 

արագ լքել Արցախը, որպեսզի չհայտնվի այն մարդկանց շարքերում, ովքեր «բանտարկված» կմնան 

Արցախում։ 

Դիմադրողականության պահպանում վերջին պահը․ Չնայած սուր հումանիտար ճգնաժամին, 

հյուծման և ռազմական անհավասարությանը, արցախահայության դիմադրողականությունը 

պահպանվել էր մինչև վերջին պահը։ Սա վկայում է ուժեղ հավաքական կամքի և պայքարի ցանկության 

մասին։ Բնակչությունը ձմեռային սեզոնի համար որոշակի նախապատրաստություններ էր արել՝  հաշվի 

առնելով, որ շրջափակումը էլեկտրաէներգիայի և ջեռուցման բացակայության պայմաններում 

շարունակվելու է: Ամենածանր ճգնաժամը նկատվում էր 2023 թվականի հուլիսին և օգոստոսին, երբ 

բոլոր պաշարները արդեն սպառված էին, իսկ դիզվառելիքի բացակայության հետևանքով նույնիսկ 

նվազագույն գյուղատնտեսական մթերքները հնարավոր չէր հավասարաչափ բաշխել։ Այս փուլում 

համացանցում սահմանափակ թվով մարդիկ հանդես էին գալիս կոչերով՝ ուղղված Արցախի 

իշխանություններին, պահանջելով ռուս խաղաղապահների միջոցով բացել ճանապարհը և 

հնարավորություն տալ ցանկացողներին դուրս գալ։ Սակայն այս նախաձեռնությունները լայն 

աջակցություն չէին ստանում։ 

Վախի և անորոշության մթնոլորտ․ Տեղեկատվական արշավը, թեև ինքնուույն չէր կարող կոտրել 

դիմադրությունը, սակայն խորացնում էր անորոշությունն ու վախի մթնոլորտը։ Այն ստեղծում էր 

հոգեբանական դաշտ, որտեղ իրական սպառնալիքները դառնում էին ավելի խոցող ու ճնշող։ Այդ 

պայմաններում որոշումներն ընդունվում էին ոչ թե տեղեկատվական մանիպուլյացիայի արդյունքում, 

այլ՝ կյանքի և մահվան ընտրության զգացողությամբ։ 

Տեղեկատվական ճնշումը զուգորդվում էր հրադադարի ռեժիմի պարբերական և նպատակաուղղված 

խախտումներով։ Ինչպես արդեն նշվել է, ադրբեջանական կողմը պարբերաբար թիրախավորում էր 

քաղաքացիական բնակավայրերը, ենթակառուցվածքները, դպրոցներն ու մանկապարտեզները, 

միջհամայնքային ճանապարհները, ինչպես նաև գյուղատնտեսական աշխատանքներ իրականացնող 

անձանց։ Այս ամենը նշանակում էր, որ մի կողմից՝ տեղեկատվական գրոհների միջոցով վախ ու 

անորոշություն էր տարածվում արցախյան հասարակության մեջ, մյուս կողմից՝ մարդիկ տեսնում էին, 

որ դրանք պարզապես խոսքեր չեն, այլ թշնամու կողմից իրականացվող հստակ գործողություններ են։  

Ի վերջո վախի և անորոշության այս մթնոլրտի պայմաններում մարդիկ այլևս չէին պատկերացնում 

իրենց կյանքը։ Շրջափակման ընթացքում արցախյան հասարակական տարբեր խմբերի կողմից 

պարբերաբար կոչեր էին հնչում միջազգային հանրությունից հումանիտար միջանցք խնդրելու հարցով, 

որը վկայում էր մարդկանց շրջանում տիրող ծանրագույն հոգեբանական վիճակի մասին։  

Արցախահայության դեմ տեղեկատվական արշավը չկոտրեց դիմադրությունը, բայց խորացրեց վախի և 

անորոշության մթնոլորտը։ Դիմադրողականության անկումը պայմանավորված էր շրջափակմամբ, 

ռազմական սպառնալիքով ու անվտանգության բացակայությամբ։ Արդյունքում ձևավորվեց 

անելանելիության մի մթնոլորտ, որը ստիպում էր տարբեր խմբերի հումանիտար միջանցքի մասին կոչեր 

հնչեցնել։ 

Արցախյան հասարակության կողմից տեղեկատվական ճնշմանը հակազդելու 

մեթոդները  

Արցախյան հասարակության տեղեկատվական ճնշմանը հակազդում էր տարբեր մեթոդներով՝ սկսած 

ներքին հոգեբանական մոտեցումներից մինչև քաղաքացիական նախաձեռնություններ։ Սակայն 

պետական համակարգված քաղաքականության բացակայությունը թույլ չէր տալիս այս դիմադրական 

ներուժը վերածել պետական համակարգված քաղաքականության։ Ինչի հետևանքով հասարակական 

նախաձեռնություններից շատերը ընկալվում էին որպես երկսայր գործիք՝ մի կողմից ամրապնդելով 

ներքին դիմադրողականությունը, իսկ մյուս կողմից հրահրելով արտաքին վտանգներ։  

Ներքին դիմադրողական պատումներ․  Շրջափակման պայմաններում լայնորեն տարածված էր ներքին 

հզորության և դիմակայելու հավատքի վրա հիմնված խոսույթը։ Հաճախ էր շրջանառվում այն թեզը, թե 

«մենք ուժեղ ենք ու կդիմանանք»։ Այս մոտեցումը, հաճախ զուգահեռվում էր 90-ականների սկզբին 

ադրբեջանական շրջափակման հետևանքով ստեղծված իրավիճակի հետ։ Նման մտազուգորդումը 

կարծես թե հանդես էր գալիս որպես սոցիալ-հոգեբանական պաշտպանական մեխանիզմ՝ նպաստելով 

հասարակական կայունության և հոգեբանական տոկունության պահպանմանը։ 

Այս տրամաբանության ներքո հատկանշական էր երիտասարդության վարքագիծը․ սոցիալական 

մեդիայում տարածվում էին հարսանյաց արարողությունների, ծննդյան տոների, մշակութային ու 

կենցաղային ուրախ պահերի հրապարակումներ։ Այս քայլերը ներսից ընկալվում էին 

դիմադրողականության և ապրելու կամքի արտահայտություն։ Սակայն արտաքին լսարանի համար այս 

հրապարակումները հակառակ ազդեցություն ունեցան։ Ադրբեջանը դրանք օգտագործում էր որպես 

ապացույց, թե «ոչ մի շրջափակում էլ չկա», իսկ «աղետային բնույթ ունեցող իրավիճակի մասին 

պնդումները չափազանցված են»։ 

Հասարակական և քաղաքական նախաձեռնություններ․ Հասարակական արձագանքը 

արտահայտվում էր նաև հավաքների ու ցույցերի միջոցով։ Հավաքները միաժամանակ ծառայում էին 

երկու կարևոր նպատակների՝ արտաքին աշխարհին ուղերձ հղելու և ներքին համախմբվածությունն ու 

հոգեբանական դիմադրողականությունը պահպանելու։ Դրանք, չնայած գոյություն ունեցող 

ֆիզիկական և հոգեբանական ծանր պայմաններին, սկզբում օգնում էին հաղթահարելու շրջափակման 

հետևանքով առաջացած հուսահատությունը, ամրապնդելու համախմբվածությունը և փոխադարձ 

աջակցությունը, ինչպես նաև դիմադրությունը շարունակելու կամքը։ 

Այս համատեքստում առանձնանում էր կանանց դերը․ նրանք կազմակերպում էին ավելի թիրախային և 

արդյունավետ ակցիաներ, քան տղամարդիկ։ Սակայն ընդհանուր առմամբ հասարակությունը 

բավականին քիչ էր կարևորում տեղեկատվական պայքարը՝ կարծելով, թե ամբողջ աշխարհը գիտի, թե 

ինչ է կատարվում, և ավելորդ ասելիք չկա։ 

Շրջափակման վերջին փուլում, երբ հումանիտար ճգնաժամն արդեն վերածվել էր աղետի, 

հանրահավաքների կոչերը աստիճանաբար դադարեցին արձագանք ստանալ։ Հանրային 

տրամադրություններում գերակշռող դարձան հիասթափությունն ու անօգնականության զգացումը։ 

Շատերի համար իրավիճակը դարձել էր անդառնալի։ Ժամանակագրական առումով այս շրջադարձային 

տրամադրությունը սկսեց առավել ընդգծվել 2023 թվականի հուլիսից հետո։ 

Հավաքներին ու ցույցերին զուգահեռ՝ կազմակերպվում էին նաև ֆլեշ-մոբեր և իրազեկման ակցիաներ՝ 

ուղղված արտաքին լսարաններին։ Օրինակ՝ Երեխաների պաշտպանության միջազգային օրվա առթիվ 

«Մենք ենք, մեր սարերը» հուշարձանի մոտ կազմակերպվել էր միջոցառում, որի ժամանակ երեխաները 

դիմում էին UNICEF-ին և միջազգային հանրությանը՝ բարձրաձայնելով իրենց կենսական խնդիրները16։ 

Մյուս կարևոր նախաձեռնությունը կայացել էր Ստեփանակերտի Վերածննդի հրապարակում, որտեղ 

անցկացվել էր ֆլեշ մոբ՝ «SOS» ազդանշանով, ուղղված միջազգային հանրությանը17։ 

Այս գործողությունները նպատակ ունեին ցույց տալ, որ Ադրբեջանի տարածած պատումները չեն 

արտացոլում իրականությունը, և որ Արցախում ստեղծված իրավիճակն օրհասական է մարդկային 

ճակատագրերի և հիմնարար իրավունքների տեսանկյունից։  

Քաղաքացիական հասարակության և տարբեր անհատների դերը․ Հասարակական դիմադրության 

կարևոր բաղադրիչներից էր նաև քաղաքացիական հասարակության՝ հասարակական 

կազմակերպությունների և անհատ ակտիվիստների գործուն մասնակցությունը տեղեկատվական 

պայքարին։ Շատ քաղաքացիներ, որոնց մասնագիտական գործունեությունը երբևէ կապված չէր 

մեդիայի կամ տեղեկատվության ոլորտի հետ, սկսեցին ակտիվորեն ներգրավվել սոցիալական 

ցանցերում՝ հակազդելով ադրբեջանական քարոզչությանը։ Նրանք մեկնաբանում էին կեղծ 

տեղեկությունները, բացահայտում դրանց բովանդակությունը, պարզաբանում իրականության 

աղավաղման մեխանիզմները և միևնույն ժամանակ իրականացնում մեդիագրագիտության 

բարձրացմանն ուղղված նախաձեռնություններ՝ օգնելով հանրությանը կողմնորոշվելու 

տեղեկատվական շփոթության պայմաններում։ 

Շատ կարևոր էր անհատների կողմից օտարալեզու բովանդակության ստեղծումը։ Նրանք 

նկարահանում էին շրջափակման հետևանքով դատարկված խանութները և դեղատները, 

հարցազրույցներ էին անցկացնում տեղաբնակների հետ, այնուհետև այդ տեսանյութերը թարգմանում 

և տարածում  անգլերեն, ռուսերեն, ֆրանսերեն և այլ լեզուներով՝ նպատակ ունենալով միջազգային 

հանրությանը ցույց տալու իրավիճակի իրական բնույթը։ 

Այսպիսով՝ հասարակության արձագանքը զուգորդվում էր ինչպես դիմադրողական, այնպես էլ 

ինքնաբուխ և անպաշտպան տեղեկատվական վարքագծերով։ Պետական համակարգված 

քաղաքականության բացակայությունը թույլ չէր տալիս այս դիմադրական ներուժը վերածել վերահսկելի, 

նպատակաուղղված տեղեկատվական հակազդեցության։   

                                                           
16 Արցախի երեխաների կոչը՝ Միավորված ազգերի միջազգային մանկական ճգնաժամային հիմնադրամին, 

https://www.facebook.com/Ararich12/videos/644267280927081 
17 Արցախում հումանիտար ճգնաժամ է, https://www.facebook.com/watch/?v=3142667409360952 

Տեղեկատվական պատերազմի ազդեցությունը բռնի զանգվածային տեղահանության 

որոշման կայացման վրա  

Ադրբեջանի սանձազերծած տեղեկատվական-քարոզչական պատերազմը Արցախի հայ բնակչության 

բռնի տեղահանության գործում գործընթացում ունեցավ կարևոր դեր։ Ադրբեջանի կողմից իր 

տարածքում այլ սուվերեն սուբյեկտ չհանդուրժելու մասին հստակ և բազմիցս հնչեցված ուղերձը, 

ուղեկցվում էր ահաբեկող ու պարտադրող պատումներով․ հայերին առաջարկվում էր ընդունել 

ադրբեջանական անձնագրեր, քաղաքացիություն, ենթարկվել ազգային խորհրդանիշների պարտադիր 

կիրառմանը, ինչպես նաև՝ Ադրբեջանի ուժային կառույցների ներկայությունը։ Այս պատումները 

ստեղծում էին զգացողություն, որ առանց ենթարկման և ինքնության կորուստի հայերի ներկայությունը 

սեփական երկրում այլևս հնարավոր չէ՝ նպաստելով այն եզրակացության ձևաավորմանը, որ 

«ապահովության միակ ճանապարհը Արցախը լքելն է»։ 

Ադրբեջանի հանցավոր գործողությունների մշտական անպատժելիությունն իր հերթին նպաստում էր 

տեղեկատվական արշավի և դրա բացասական հետևանքների խորացմանը։ Առկա էր այն ընկալումը 

կամ գիտակցումը, որ սեփական ուժերով հնարավոր չէր դիմադրել Ադրբեջանին, խաղաղապահները չեն 

կատարում իրենց պարտականությունները, իսկ ՄԱԿ-ը և այլ միջազգային դերակատարներ չեն 

ցուցաբերելու որևէ գործուն միջամտություն, հետևաբար միակ տարբերակը հումանիտար միջանցք 

խնդրելն էր և հեռանալը։ 

Առանձին կարևորություն ուներ նաև Ադրբեջանի տեղեկատվական պատերազմի ազդեցությունը 

նախկին պետական ծառայողների, ուժային կառույցների ներկայացուցիչների և Արցախի պետական 

կառավարման համակարգում ակտիվ դերակատարում ունեցած անձանց վրա։ Չնայած 

տեղեկություններ կային,  թե կոնկրետ որ անձանց է պահանջել Ադրբեջանը, բայց  կար Լաչինի 

անցակետում հնարավոր նույնականացման և ստորացման, անգամ գերեվարման  ռիսկ:   

Միևնույն ժամանակ, մարդկանց որոշումների վրա առավել վճռորոշ ազդեցություն ունեցավ 

ֆիզիկական անվտանգության բացակայության ակնհայտ իրողությունը։ Պաշտպանության բանակի 

կազմալուծումը, ադրբեջանական զորքերի տեղակայումն անցակետերին և ճանապարհներին և 

ռուսական խաղաղապահ առաքելության ձախողումը փաստացի վերացրին որևէ պաշտպանական կամ 

իրավական հենարան։  

Հատուկ վախեր տարածված էին զինվորականներ ունեցող ընտանիքներում, ինչպես նաև Ադրբեջանի 

դեմ նախորդ պատերազմների մասնակիցների կամ Ադրբեջանի դեմ հրապարակային գործունեություն 

ծավալած մարդկանց հարազատների։ Այս խմբերը հատկապես ենթակա էին անցակետում 

ձերբակալման ռիսկի, ինչն արդեն ընկալվում էր ոչ թե ենթադրյալ, այլ որպես իրական և կոնկրետ վտանգ։ 

Ավելի լայն կոնտեքստում՝ այս ամենը խորացրեց անվստահության մթնոլորտը։ Վերջինս արդեն 

ամրապնդվել էր բռնությունների, մարդկանց գերեվարումների և հնարավոր հաշվեհարդարների վախի 

ֆոնին։ Հատկանշական օրինակներ էին հիվանդների ձերբակալումները նույնիսկ Կարմիր խաչի 

մեքենայից կամ ուսանողների ձերբակալությունները խաղաղապահների ուղեկցությամբ տեղափոխման 

ընթացքում։ Այս դեպքերը առավել ցայտուն կերպով ցույց էին տալիս, որ ոչ միջազգային կառույցները, ոչ 

էլ ռուսական խաղաղապահ առաքելությունը ի վիճակի չեն ապահովել բնակչության անվտանգությունը։ 

Ֆիզիկական անվտանգության բացակայության դերը շեշտել է նաև ԱՀ նախագահ Սամվել 

Շահրամանյանը։ Իր հարցազրույցներից մեկում նա նշել է, որ ադրբեջանական կողմը անվտանգության 

երաշխիքներ չէր տվել Արցախի բնակչությանը․ «Ոչ ոք չէր կարող կանխատեսել, որ ելքն այդպիսին է լինելու։ 

Մինչև վերջին վայրկյանն արցախցիները չեն ցանկացել լքել իրենց տները, բնակավայրերը, մենք բանակցում 

էինք ադրբեջանական կողմի հետ, որ պահպանենք իրավիճակը կայուն և սկսենք բանակցություններ՝ Արցախի 

և Արցախի ժողովրդի հետագա ճակատագրի վերաբերյալ»18:  Ստեղծված պայմաններում բռնագաղթին 

այլընտրանք չկար: Որևէ մեկի համար կասկած չէր մնացել, որ Արցախի Ադրբեջանին վերաբռնակցման 

գործընթացն ուղեկցվելու է  բռնություններով: 

Արցախի պետական հեռուստաընկերության՝ Artsakh TV-ի, հրապարակած հարցազրույցներից մեկում 

առկա են հետևյալ պնդումները, որոնք թույլ կտան պատկերացում կազմել, թե ինչպես տեղեկատվական 

պատերազմի և ֆիզիկական անվտանգության բացակայությունը ազդեցին զանգվածային լքման 

որոշման կայացման վրա։ 

Հարցազրույցում քաղաքացին պատմում է. 

•  «Դժվար է հստակ ասել, թե ինչպես սկսվեց զանգվածային կերպով դուրս գալը, սակայն բոլոր 

նախորդող քայլերը հանգեցրին դրան։ Մարդիկ հյուծված, հուսահատ և վախեցած էին, և միայն 

փրկվելու մասին էին մտածում »։ 

• Խուճապի ամենամեծ ալիքը առաջացավ սեպտեմբերի 20-ին, երբ հայտարարվեց 

համաձայնագրի ստորագրման մասին։ Դրանից անմիջապես հետո Ստեփանակերտի 

արվարձանում կրակոցներ հնչեցին, և տարածվեցին լուրեր, որ ադրբեջանցիները մոտենում են 

հրապարակին։ Հազարավոր մարդիկ խուճապահար վազում էին տարբեր ուղղություններով։ 

Նրանց մի մասը գնաց ռուս խաղաղապահների տեղակայման վայր, որտեղ շատերը գիշերեցին 

դրսում՝ ցրտահարության պայմաններում (տեղում ուժեղ քամի էր)։  

• Ճանապարհին մեքենաները մանրակրկիտ ստուգվում էին, իսկ մարդկանց զգուշացնում էին, որ 

նույնիսկ համազգեստով լուսանկարը, սովորական դանակը, մեդալը կամ խաչը վտանգավոր էր 

տեղափոխել։ 

• Ռուբեն Վարդանյանի և Դավիթ Մանուկյանի ձերբակալությունից հետո վախն ավելի խորացավ․ 

հատկապես տղամարդիկ էին անհանգստացած։ Ցուցակների մասին լուրեր էին տարածվում ՝ 

տարբեր թվերով՝ 400-ից մինչև 10,000։ 

• Քաղաքացին եզրափակում է. «Բոլորն էլ նույն վախերը ունեին. ձերբակալվելու վտանգը 

կախված էր մարդկանց գլխավերևում»։19 

Մեկ այլ զրուցակից բացատրում է, որ զանգվածային տեղահանումը անմիջականորեն պայմանավորված 

չէր տվյալ պահին իրականացված տեղեկատվական արշավով․ «Տեղահանությունը ոչ թե այդ պահին 

իրականացված տեղեկատվական արշավի հետևանք էր, այլ որևէ որոշում չլինելու: Զանգվածային, 

հապշտապ, գրեթե դատարկաձեռն հեռանալու մեջ տեղեկատվական հոսքերն իրենց դերն ունեցան: 

Լուրեր տարածվեցին, թե հեռանալու հնարավորություն մի քանի օր կլինի, կամ բնակչության միայն մի 

մասին կթողնեն հեռանալ և այլն: Բայց այս դեպքում արդեն դժվար էր հետևել՝ գործ ունենք Բաքվի 

հերթական ապատեղեկատվական ներարկմա՞ն, թե՞ պարզապես տեղում, խուճապի ընթացքում ծագած 

ու տարածված ենթադրության հետ»:20 Այս վկայությունը ցույց է տալիս, որ որոշումների կայացման 

                                                           
 
19 Ամուսինս չկար... թվում էր՝ ամեն ինչ ավարտվել է  https://www.facebook.com/share/v/1BhfCx6PQQ/?mibextid=wwXIfr.  
20 Հարցազրույց հետազոտության մասնակցի հետ։ 

https://www.facebook.com/share/v/1BhfCx6PQQ/?mibextid=wwXIfr

գործընթացում տեղեկատվական պատերազմը հաճախ գործում էր ոչ թե որպես ուղիղ հրահանգի 

աղբյուր, այլ որպես անորոշություն և խուճապի խորը գործոն։ 

Արցախի հայաթամփան օրերին Ադրբեջանը կիրառեց իր զինանոցի վերջին և առավել հզոր 

հոգեբանական զենքերը՝ տարածելով մի շարք վերահսկվող և ուղղորդված լուրեր ու իրականացրեց որոշ 

գործողություններ, որոնք ազդեցին որոշման կայացաման վրա։ Լուրերի  աղբյուրները հնարավոր չէ 

ճշգրտել, բայց հաշվի առնելով նրանց բովանդակությունը, դրանք բնականաբար արտաքին ծագում 

ունեին: Ստորև ներկայացված են այդ լուրերն ու գործողությունները․ 

Տարածվող լուրեր․  

▪ «Կանայք, երեխաներն ու տարեցները կարող են լքել Արցախը, սակայն տղամարդիկ՝ ոչ»։ Այս 

տեղեկությունն ամրապնդվում էր նախկինում տելեգրամյան ալիքներով տարածվող այն 

տեղեկատվությամբ, որ 2020-2023 թթ. Ակնայում (Աղդամ) կառուցվել է 30000 տեղանոց բանտ, 

հետևաբար այն նախատեսված է հենց Արցախի տղամարդկանց համար:  

▪ «Արցախի բնակիչներին թույլ կտրվի դուրս գալ միայն սեպտեմբերի 28–29-ը ներառյալ, որից հետո 

սահմանը կփակվի»։  

▪ «Ադրբեջանը թույլ չի տալու վերջին 20-30000 մարդու տեղաշարժը: Նրանք  կօգտագործվեն  

Ադրբեջանի կողմից՝ նրանց «ինտեգրելու և միջազգային հանրությանը «ժողովրդավարություն 

ցուցադրելու նպատակով»։ 

Չնայած Արցախի Հանրապետության լուծարման հրամանագրով պետական կառույցները 

դադարեցվում էին միայն 2024 թ. հունվարի 1-ից (աղբյուր), դա որևէ ազդեցություն չունեցավ 

որոշումների վրա, քանի որ արդեն իսկ սեպտեմբերի 27-ից ադրբեջանական համապատասխան 

ծառայությունները ռուսական խաղաղապահների ուղեկցությամբ մուտք էին գործում Ստեփանակերտ։ 

Սա փաստացի վերացնում էր պետական ինստիտուտների պահպանման պատրանքը։    

Ադրբեջանի տեղեկատվական ահաբեկչությունը ուղեկցվեց նաև ձերբակալություններով․ 

մասնավորապես Ռուբեն Վարդանյանի, Դավիթ Մանուկյանի, Լևոն Մնացականյանի առևանգումը և 

գերեվարումը անցակետից վճռորոշ ազդեցություն ունեցան դեռևս Արցախում գտնվող մարդկանց 

զանգվածային բռնագաղթի անհատական որոշումների կայացման վրա:   

Բռնագաղթի շարասյունների շարժի արհեստական կասեցումները 3-4  ժամով բնակչության շրջանում 

լրացուցիչ անհանգստություն և խուճապ առաջացնելու համար էին։ Արդյունքում ձևավորվում էր 

տպավորություն, որ ցանկացած պահի կարող է դադարեցվել բնակչության ելքը Արցախից և տեղում 

մնալը ֆիզիկական սպառնալիք է։  

Առանձին կարևորություն ուներ նաև Ադրբեջանի տեղեկատվական պատերազմի ազդեցությունը 

նախկին պետական ծառայողների, ուժային կառույցների ներկայացուցիչների և Արցախի պետական 

կառավարման համակարգում ակտիվ դերակատարում ունեցած անձանց վրա։ Չնայած 

տեղեկություններ կային,  թե կոնկրետ որ անձանց է պահանջել Ադրբեջանը, բայց  կար Լաչինի 

անցակետում հնարավոր նույնականացման և ստորացման, անգամ գերեվարման  ռիսկ,  իսկ քանի դեռ 

բռնագաղթի զանգվածային հոսք կար հետևաբար կար նաև ոչ այնքան ուժեղ վերահսկողություն, ուստի 

ծպտման կամ քողարկման հնարավորությունները կարելի էր օգտագործել: Օրական շուրջ 30,000 

մարդու բռնագաղթի  ծավալուն հոսքի դեպքում  հույս կար, որ իրենց նույնականացումն ու հնարավոր 

հետապնդումը կարող էր տեղի չունենալ:   

Ամփոփում 

Արցախահայության դեմ կազմակերպված տեղեկատվական արշավը կարևոր հոգեբանական 

ազդեցություն ունեցավ, սակայն դրա ազդեցությունը պետք է դիտարկել իրողությունների 

համատեքստում՝ որպես ուղեկցող, խորացնող ու ներազդող մեխանիզմ,  այլ ոչ որպես բնակչության 

դիմադրողականությունը կոտրող հիմնական գործոն։ Դիմադրողականության կոտրումը 

պայմանավորված էր ավելի լայն իրողություններով՝ լայնածավալ հաշվեհարդարի հեռանկարով, իրական 

անվտանգության երաշխիքների բացակայությամբ, ֆիզիկական ոչնչացման վտանգով, խաղաղ 

գոյակցության անիրատեսական հեռանկարով և այլն։ Թեև տեղեկատվական պատերազմը կարևոր 

դեր խաղաց, Արցախի ժողովուրդը չհնազանդվեց Ադրբեջանի կամքին։  

Ելքից հետո՝ 2023 թվականի դեկտեմբերի 10-ին, Արցախի ավելի քան 200 քաղաքապետեր, տեղական 

համայնքների ղեկավարները, կուսակցությունների, հասարակական կազմակերպությունների և ԶԼՄ-

ների ղեկավարները դիմեցին միջազգային հանրությանը՝ ներկայացնելով տեղի ուեեցածի իրական 

համատեքստը21․  

«Մեր ընդհանուր որոշումը՝ լքել մեր Հայրենիքը՝ Արցախի Հանրապետությունը (Լեռնային Ղարաբաղի 

Հանրապետությունը), մեր տները, թողնել Մկրտիչի մասունքները, մեր հայկական եկեղեցիներն ու մեր 

նախնիների գերեզմանները, որոնք մենք պաշտպանել ենք դարեր շարունակ, ապացույց է ողջ աշխարհին, որ 

Արցախի ժողովրդի համար ազատությունը բարձրագույն արժեք է։ Վերապրած ցեղասպանական 

գործողությունների և լուրջ էքզիստենցիալ սպառնալիքների պայմաններում այս հարկադրական որոշումը 

դարձավ անխուսափելի։ 

Մենք ընդունեցինք այս որոշումը, որովհետև նրանք, ովքեր իրենց կոչում են ազատության և մարդու 

իրավունքների պաշտպաններ, որոշեցին՝ հանուն Հայաստանի և Ադրբեջանի միջև կեղծ խաղաղության և 

իրենց սեփական աշխարհաքաղաքական շահերի, զրկել մեզ մեր իրավունքից՝ արժանապատիվ ապրել մեր 

Հայրենիքում և մեր ինքնորոշման իրավունքից։ 

Մենք հեռացանք, որովհետև միայն այսպես կարող էինք երաշխավորել մեր անվտանգությունը, պահպանել 

մեր մարդկային և ազգային արժանապատվությունն ու մեր գենոֆոնդը, ինչպես նաև բացահայտել այն մեծ 

սուտը, որի վրա հիմնված էր միակողմանի և ուժային կարգավորման քաղաքական գաղափարը՝ մեզ և մեր 

երեխաներին ստիպելով ընդունել քաղաքացիություն և հավատարմության երդում տալ մի ռեժիմի, որը մեզ 

ոչնչացնում և ատում է։ 

Ավելի քան երեք տասնամյակ մենք մեր բոլոր ուժերով պաշտպանել ենք մեր երեխաների խաղաղության և 

ազատ զարգացման իրավունքը։ Մենք հակադրվել ենք քաղաքական գործարքներին, որոնք առաջարկվել են՝ 

ի վնաս մեր ինքնիշխան իրավունքին՝ ապրել մեր Հայրենիքում, որն նվաճվել է կյանքի և բազմաթիվ 

սերունդների հսկայական զոհողությունների գնով՝ դարերով մեր ազգային արժանապատվությունն ու 

ինքնությունը պահպանելու պայքարի ընթացքում։ Եվ այս պայքարը դեռ ավարտված չէ։ Մենք վստահ ենք, որ 

կվերադարձնենք մեր Հայրենիքը՝ ճշմարտության և արդարության ուժով»։ 

 

                                                           
21 Արցախի Հանրապետության տարածքը պետք է փոխանցվի ՄԱԿ-ի կառավարմանը․ ուղերձ միջազգային հանրությանը 

https://www.aravot.am/2023/12/09/1387772 


